
ᐱᒋᐊᕐᓂᖓ 
 
ᒐᕙᒪᒃᑯᑦ ᐊᐅᓚᓂᖏᓐᓄᑦ ᑮᓇᐅᔭᖅᑐᕈᑎᕕᓂᖏᓐᓄᓪᓗ ᓇᐅᑦᑎᖅᓱᖅᑏᑦ ᑲᑎᒪᔨᕋᓛᖏᑦ ᑕᓚᕖᓴᒃᑯᑦ ᐃᕐᖐᓐᓇᖅ 

ᑕᑯᒃᓴᐅᑲᐅᑎᒋᓪᓗᑎᒃ ᓈᓚᖕᓂᖃᓚᐅᖅᑐᑦ 2020-2021 ᐊᒻᒪ 2021-2022 ᐊᕐᕌᒍᑕᒫᖅᓯᐅᑏᑦ 

ᐅᓂᒃᑳᓕᐊᕕᓂᖏᓐᓂᒃ ᓄᓇᕗᒻᒥ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ, ᓯᑎᐱᕿ 26-27, 

2022−ᒥ. 

 

ᑲᑎᒪᔨᕋᓛᑦ ᓈᓚᖕᓂᖃᓚᐅᖅᑐᑦ ᒪᓕᒐᓕᐅᕐᕕᐅᑉ ᑲᑎᒪᕐᔪᐊᕐᕕᖓᓂᒃ ᐊᒻᒪ ᑕᓚᕖᓴᒃᑯᑦ ᐃᕐᖐᓐᓇᖅ 

ᑕᑯᒃᓴᐅᑲᐅᑎᒋᓚᐅᖅᖢᑎᒃ ᓄᓇᕗᓕᒫᒥ.  ᑕᒪᓐᓇ ᓈᓚᖕᓂᖅ ᑕᖅᑲᐅᖓ ᐊᒻᒪ ᐱᕙᓪᓕᐊᔪᓕᕆᔨᓄᑦ 

ᒪᑐᐃᖓᓚᐅᖅᑐᖅ, ᐊᒻᒪ ᒪᓕᒐᓕᐅᕐᕕᐅᑉ ᐃᑭᐊᖅᑭᕕᖓᒍᑦ ᓴᖅᑭᔮᑲᐅᑎᒋᓚᐅᖅᖢᑎᒃ.  ᑲᑎᒪᔨᕋᓛᑦ 

ᓈᓚᖕᓂᕆᓚᐅᖅᑕᒥᑕ ᑲᑎᒪᔾᔪᑎᕕᓂᖏᑦ ᐊᑐᐃᓐᓇᕈᖅᑎᑕᐅᓯᒪᔪᑦ ᒪᓕᒐᓕᐅᕐᕕᐅᑉ ᐃᑭᐊᖅᑭᕕᖓᒍᑦ. 

 

ᑲᑎᒪᔨᕋᓛᑦ ᓵᖓᓐᓃᖃᑕᐅᓚᐅᖅᑐᖅ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐊᒻᒪ ᐊᑕᐅᓯᐅᓐᖏᑦᑐᑦ 

ᒐᕙᒪᒃᑯᑦ ᐱᓕᕆᕕᖏᓐᓂᓐᖔᖅᑐᑦ, ᐃᓚᓕᐅᓪᓗᒍ ᒐᕙᒪᓕᕆᔨᒃᑯᑦ ᒥᓂᔅᑕᖓᑦᑕ ᑐᖏᓕᐊ.  ᑲᑎᒪᔨᕋᓛᑦ ᖁᔭᓕᕗᑦ 

ᑖᒃᑯᐊ ᓵᖓᓐᓃᑦᑐᓐᓇᓚᐅᕐᒪᑕ. 

 

 

ᒫᓐᓇᕈᓘᓚᐅᖅᑐᖅ ᐱᕙᓪᓕᐊᓂᑯᑦ ᐃᓗᓕᖏᑦ ᑐᖏᓕᕇᒃᓱᕐᓂᖏᓪᓗ 
 
ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᓐᓄᑦ ᐱᖁᔭᕐᔪᐊᖅ ᐊᕗᑎᒐᑦᑕ 

ᐊᐃᕐᕆᓕ 1, 1999−ᒥ ᑎᒍᖃᓯᐅᑎᓚᐅᖅᓯᒪᔭᕗᑦ. 

 

ᐱᖁᔭᕐᔪᐊᑉ ᐃᓗᐊᓃᑦᑐᖅ ᓈᓴᐅᑎᓕᒃ 61 ᐃᓚᖓᒍᑦ ᐃᒪᐃᓕᖓᔪᖅ: 

 

ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᑎᒃᑯᐊᖅᑕᐅᓂᖓ 

61. (1) ᑲᒥᓴᓇ, ᒪᓕᒡᓗᒋᑦ ᒪᓕᒐᓕᐅᕐᕕᐅᑉ ᐊᑐᓕᖁᔭᓕᐊᖏᑦ, ᑎᒃᑯᐊᖅᓯᓂᐊᖅᐳᑦ ᑐᓴᐅᒪᔾᔪᑎᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒥᒃ, ᐱᖁᔭᕐᔪᐊᖅᑎᒍᑦ ᑲᒪᒋᔭᐅᔭᕆᐊᓖᑦ ᐊᐅᓚᑕᐅᔭᕆᐊᓖᓪᓗ 

ᑲᔪᓯᑎᑦᑐᓐᓇᕐᓂᐊᕐᒪᒋᑦ ᐊᒻᒪ ᐊᓯᖏᓐᓂᒃ ᐱᔭᒃᓴᖃᖅᑖᖅᑎᑕᐅᔭᕌᖓᒥ ᐱᓕᕆᐊᖃᖁᔭᐅᒍᓂᓗ 

ᐃᖅᑲᓇᐃᔮᕆᖃᑦᑕᕐᓗᓂᒋᑦ ᐊᓯᖏᓐᓂ ᐱᖁᔭᕐᔪᐊᖅᑎᒍᑦ ᐊᑐᕆᐊᖃᖅᑕᓂ. 

 

ᒫᓐᓇ ᑕᕝᕙᓂ ᐃᖅᑲᓇᐃᔮᓕᒃ, ᒍᕌᒻ ᔅᑎᐅᓪ, ᐃᖅᑲᓇᐃᔭᓯᒋᐊᓚᐅᖅᑐᖅ ᔭᓄᐊᕆ 11, 2021-ᒥ.  ᐃᓱᓕᑦᑎᕝᕕᓕᒃ 

ᔭᓄᐊᕆ 10, 2026−ᒥ.  ᑭᖑᕝᕕᓚᐅᖅᑕᖓ, ᐃᓅᔪᓐᓃᖅᓯᒪᓕᖅᑐᖅ ᐃᓚᐃᓐ ᑮᓇᓐ ᐸᓐᔅ, ᑲᒥᓴᓇᐅᓚᐅᖅᓯᒪᔪᖅ 

ᓄᕕᐱᕆ 15, 1999−ᒥᑦ ᔭᓄᐊᕆ 11, 2021-ᒧᑦ ᑎᑭᖢᒍ. 

 

2016-2017 ᐊᕐᕌᒍᑕᒫᖅᓯᐅᑏᑦ ᐅᓂᒃᑳᓕᐊᕕᓂᖏᑦ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ 

ᒪᓕᒐᓕᐅᕐᕕᖕᒧᑦ ᓴᖅᑭᑕᐅᓚᐅᖅᓯᒪᔪᖅ ᓯᑎᐱᕆ 12, 2017−ᒥ.  2017-2018 ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᑦ 

ᒪᓕᒐᓕᐅᕐᕕᖕᒧᑦ ᓴᖅᑭᑕᐅᓚᐅᖅᓯᒪᔪᑦ ᐊᒃᑑᐸ 26, 2018-ᒥ.  ᑕᓪᓕᒪᖓᓐᓂ ᒪᓕᒐᓕᐅᖅᑏᑦ ᑲᑎᒪᔨᕋᓛᖏᑦ 

ᒐᕙᒪᒃᑯᑦ ᐊᐅᓚᓂᖏᓐᓄᑦ ᑮᓇᐅᔭᖅᑐᕈᑎᕕᓂᖏᓐᓄᓪᓗ ᓇᐅᑦᑎᖅᓱᖅᑏᑦ ᑲᑎᒪᔨᕋᓛᖏᑦ ᑕᓚᕖᓴᒃᑯᑦ 

ᓈᓚᖕᓂᖃᓚᐅᖅᓯᒪᔪᑦ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᓐᓂᒃ ᐊᐃᕐᕆᓕ 11, 2019−ᒥ.  ᑲᑎᒪᔨᕋᓛᑦ ᓴᖅᑭᑦᑎᓚᐅᖅᑐᑦ 

ᐅᓂᒃᑳᓂᒃ ᕿᒥᕐᕈᓇᓚᐅᖅᑎᓪᓗᒋᑦ 2015-2016 ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᓐᓂᒃ ᑐᓴᐅᒪᔾᔪᑎᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᐅᓂᒃᑳᖏᓐᓂᒃ ᑲᑎᒪᕐᔪᐊᖅᑎᓪᓗᒋᑦ ᔫᓂ 6, 2019−ᒥ.  ᓄᓇᕗᑦ ᒐᕙᒪᒃᑯᑦ 

ᑭᒡᒍᑎᖏᑦ ᑲᑎᒪᔨᕋᓛᑦ ᐅᓂᒃᑳᖏᓐᓄᑦ ᒪᓕᒐᓕᐅᕐᕕᖕᒧᑦ ᓴᖅᑭᑕᐅᓚᐅᖅᓯᒪᔪᑦ ᐊᒃᑑᐸ 25, 2019−ᒥ.   

ᑲᑎᒪᔨᕋᓛᑦ ᓴᖅᑭᑦᑎᓚᐅᖅᑐᑦ ᐅᓂᒃᑳᓂᒃ ᕿᒥᕐᕈᓇᓚᐅᖅᑎᓪᓗᒋᑦ 2018-2019 ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᓐᓂᒃ 

ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᐅᓂᒃᑳᖏᓐᓂᒃ ᑲᑎᒪᕐᔪᐊᖅᑎᓪᓗᒋᑦ ᐊᒃᑑᐸ 17, 

2019−ᒥ.  2019-2020 ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ ᒪᓕᒐᓕᐅᕐᕕᖕᒧᑦ ᓴᖅᑭᑕᐅᓚᐅᖅᑐᑦ ᐊᒃᑑᐸ 21, 2020−ᒥ.  

ᓄᕙᒡᔪᐊᕐᓇᖅ ᐱᔾᔪᑎᒋᓪᓗᒍ, ᑕᓚᕖᓴᒃᑯᑦ ᓈᓚᒍᑎᖃᕈᓐᓇᓚᐅᓐᖏᑦᑐᑦ ᑖᒃᑯᓂᖓ ᐅᓂᒃᑳᓕᐊᕕᓂᕐᓂᒃ.  2020-

2021 ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᑦ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᒪᓕᒐᓕᐅᕐᕕᖕᒧᑦ 

ᓴᖅᑭᑕᐅᓚᐅᖅᓯᒪᔪᖅ ᒪᐃ 25, 2022−ᒥ. 

 

ᓄᓇᕗᑦ ᒐᕙᒪᒃᑯᑦ ᒐᕙᒪᓕᕆᔨᒃᑯᑦ ᐱᓕᕆᕕᐊ ᐱᔭᒃᓴᖅᑖᖅᑎᑕᐅᓯᒪᕗᑦ ᐊᐅᓚᑦᓯᓂᕐᒥᒃ ᑐᓴᐅᒪᔾᔪᑎᓂᒃ 

ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᓂᖏᓐᓄᑦ ᐱᖁᔭᕐᔪᐊᕐᒥᒃ ᐊᒻᒪ ᑕᒪᒃᑯᓄᖔᖅᑐᑦ ᒪᓕᒐᓂᒃ 

ᐊᑐᐊᒐᓂᒡᓗ (ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᓂᖏᓐᓄᑦ ᐱᖁᔭᕐᔪᐊᖅ ᐊᒻᒪ 

ᐃᒻᒥᒨᖓᔪᑦ ᓯᖁᒥᑕᐅᑎᓪᓗᒋᑦ ᐊᑐᐊᒐᖅ ᐊᒻᒪ ᐃᒻᒥᒨᖓᔪᑦ ᐊᒃᑐᖅᑕᐅᑎᓪᓗᒋᑦ ᖃᐅᔨᓴᐃᓂᕐᒧᑦ ᐊᑐᐊᒐᖅ). ᒐᕙᒪᒃᑯᑦ 

2019-2020 ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᑦ ᐱᔾᔪᑎᓖᑦ ᐊᐅᓚᑦᓯᓂᕐᒥᒃ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ 

ᐃᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᓂᖏᓐᓄᑦ ᐱᖁᔭᕐᔪᐊᕐᒥᒃ ᒪᓕᒐᓕᐅᕐᕕᖕᒧᑦ ᓴᖅᑭᑕᐅᓚᐅᖅᓯᒪᔪᖅ ᒫᔾᔨ  16, 

2021-ᒥ.  2020-2021 ᐊᒻᒪ 2021-2022 ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᑦ ᓱᓕ ᒪᓕᒐᓕᐅᕐᕕᖕᒧᑦ 

ᓴᖅᑭᑕᐅᓚᐅᓐᖏᑦᑐᑦ.  ᐊᕐᕌᒍᑕᒫ*ᓯᐅᑏᑦ ᐅᓂᒃᑳᑦ ᐱᖁᔭᖅᑎᒍᑦ ᒪᓕᒐᓕᐅᕐᕕᖕᒧᑦ ᓴᖅᑭᑕᐅᒋᐊᑐᓐᖏᑦᑐᑦ. 

 

ᒫᓐᓇᕈᓗᒃ ᐋᖅᑭᒋᐊᖅᓯᓪᓚᕆᖕᓃᑦ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᓂᖏᓐᓄᑦ 

ᐱᖁᔭᕐᔪᐊᕐᒥᒃ ᐋᖅᑭᒃᑕᐅᓚᐅᖅᓯᒪᔪᑦ 2017−ᒥ.  ᐱᖁᔭᒃᓴᖅ 48, ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ 

ᓴᐳᒻᒥᐅᓯᖅᑕᐅᓯᒪᓂᖏᓐᓄᑦ ᐱᖁᔭᕐᔪᐊᖅ, ᓴᖅᑭᑕᐅᓚᐅᖅᓯᒪᔪᖅ ᐊᒻᒪ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓪᓗᓂ ᔫᓂ 6, 

2017-ᒥ.  ᐱᖁᔭᒃᓴᖅ ᑲᒥᓴᓇᒧᑦ ᐱᓐᖑᖅᑎᑕᐅᓚᐅᖅᓯᒪᔪᖅ ᓯᑎᐱᕆ 19, 2017−ᒥ. 

ᐅᔾᔨᕆᔭᑦ ᐊᑐᓕᖁᔭᓪᓗ ᓄᓇᕗᑦ ᒐᕙᒪᒃᑯᓐᓄᑦ ᑐᕌᖅᑐᑦ 
 

 
ᐱᔾᔪᑖ:  ᐊᖏᖅᓯᒪᓂᖅ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᐊᕐᓂᕐᒧᑦ 

 

. ᑕᓚᕖᓴᒃᑯᑦ ᐃᕐᖐᓐᓇᖅ ᑕᑯᒃᓴᐅᑲᐅᑎᒋᓪᓗᑎᒃ ᓈᓚᖕᓂᖃᖅᑎᓪᓗ.ᒋᑦ, ᖃᐃᖁᔭᐅᓯᒪᔪᑦ ᓄᓇᕗᑦ 

ᒐᕙᒪᒃᑯᓐᓂᓐᖔᖅᑐᑦ ᐊᑕᐅᓯᐅᓐᖏᑦᑐᓂᒃ ᑐᓴᐅᒪᔾᔪᑎᒃᑲᓐᓂᕐᓂᒃ ᑲᑎᒪᔨᕋᓛᓅᖅᓯᓂᐊᕐᓂᕋᓚᐅᖅᑐᑦ. 

 

 

ᑲᑎᒪᔨᕋᓛᑦ ᐊᑐᓕᖁᔭᖓᑦ ᓈᓴᐅᑎᓕᒃ 1: 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᓄᓇᕗᑦ ᒐᕙᒪᒃᑯᑦ ᑭᒡᒍᑎᖏᑦ ᐅᑯᓄᖓ ᐅᓂᒃᑳᓄᑦ ᐃᓚᖃᖁᓪᓗᒋᑦ, 

ᐅᐃᒍᓕᖅᑕᐅᓯᒪᓗᑎᒃ, ᑐᓴᐅᒪᔾᔪᑎᓂᒃ ᒐᕙᒪᒃᑯᓐᓄᑦ ᓴᖅᑭᑕᐅᓂᐊᕐᓂᕋᖅᑕᐅᓚᐅᖅᑐᑦ ᑕᓚᕖᓴᒃᑯᑦ ᐃᕐᖐᓐᓇᖅ 

ᓈᓚᖕᓂᖃᖅᑎᓪᓗᒋᑦ ᓯᑎᐱᕆ 26-27, 2022−ᒥ. 

ᐱᔾᔪᑖ: ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ ᐱᔾᔪᑎᓖᑦ ᐊᐅᓚᑦᓯᓂᕐᒥᒃ ᑐᓴᐅᒪᔾᔪᑎᓂᒃ 

ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᓂᖏᓐᓄᑦ ᐱᖁᔭᕐᔪᐊᖅ 

 
ᓄᓇᕗᑦ ᒐᕙᒪᒃᑯᑦ ᒐᕙᒪᓕᕆᔨᒃᑯᑦ ᐱᓕᕆᕕᐊ ᐱᔭᒃᓴᖅᑖᖅᑎᑕᐅᓯᒪᕗᑦ ᐊᐅᓚᑦᓯᓂᕐᒥᒃ ᑐᓴᐅᒪᔾᔪᑎᓂᒃ 

ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᓂᖏᓐᓄᑦ ᐱᖁᔭᕐᔪᐊᕐᒥᒃ ᐊᒻᒪ ᑕᒪᒃᑯᓄᖔᖅᑐᑦ ᒪᓕᒐᓂᒃ 

ᐊᑐᐊᒐᓂᒡᓗ (ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᓂᖏᓐᓄᑦ ᐱᖁᔭᕐᔪᐊᖅ ᐊᒻᒪ 

ᐃᒻᒥᒨᖓᔪᑦ ᓯᖁᒥᑕᐅᑎᓪᓗᒋᑦ ᐊᑐᐊᒐᖅ ᐊᒻᒪ ᐃᒻᒥᒨᖓᔪᑦ ᐊᒃᑐᖅᑕᐅᑎᓪᓗᒋᑦ ᖃᐅᔨᓴᐃᓂᕐᒧᑦ ᐊᑐᐊᒐᖅ). 

 

ᒐᕙᒪᒃᑯᑦ 2019-2020 ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᑦ ᐱᔾᔪᑎᓖᑦ ᐊᐅᓚᑦᓯᓂᕐᒥᒃ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ 

ᐃᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᓂᖏᓐᓄᑦ ᐱᖁᔭᕐᔪᐊᕐᒥᒃ ᒪᓕᒐᓕᐅᕐᕕᖕᒧᑦ ᓴᖅᑭᑕᐅᓚᐅᖅᓯᒪᔪᖅ ᒫᔾᔨ  16, 

2021-ᒥ.  2020-2021 ᐊᒻᒪ 2021-2022 ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᑦ ᓱᓕ ᒪᓕᒐᓕᐅᕐᕕᖕᒧᑦ 

ᓴᖅᑭᑕᐅᓚᐅᓐᖏᑦᑐᑦ.  ᐊᕐᕌᒍᑕᒫ*ᓯᐅᑏᑦ ᐅᓂᒃᑳᑦ ᐱᖁᔭᖅᑎᒍᑦ ᒪᓕᒐᓕᐅᕐᕕᖕᒧᑦ ᓴᖅᑭᑕᐅᒋᐊᑐᓐᖏᑦᑐᑦ. 

 

ᑲᑎᒪᔨᕋᓛᑦ ᐅᖃᒃᑲᓐᓂᕈᒪᑐᐃᓐᓇᖅᐳᑦ ᑭᖑᕙᖏᓪᓗᑎᒃ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᑦ ᒪᓕᒐᓕᐅᕐᕕᖕᒧᑦ 

ᓴᖅᑭᑕᐅᖃᑦᑕᖁᓪᓗᒋᑦ. 

 

 

ᑲᑎᒪᔨᕋᓛᑦ ᐊᑐᓕᖁᔭᖓᑦ ᓈᓴᐅᑎᓕᒃ 2: 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᓄᓇᕗᑦ ᒐᕙᒪᒃᑯᑦ 2020-2021 ᐊᒻᒪ 2021-2022 ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᑦ 

ᐱᔾᔪᑎᓖᑦ ᐊᐅᓚᑦᓯᓂᕐᒧᑦ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᓂᖏᓐᓄᑦ 

ᐱᖁᔭᕐᔪᐊᖅᑎᒍᑦ ᒪᓕᒐᓕᐅᕐᕕᖕᒧᑦ ᓴᖅᑭᑕᐅᖁᓪᓗᒋᑦ ᐊᔪᕐᓇᕈᓐᓃᑐᐊᖅᐸᑦ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᓄᓇᕗᑦ ᒐᕙᒪᒃᑯᑦ ᓴᖅᑭᑦᑎᓗᑎᒃ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ 

ᐃᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᓂᖏᓐᓄᑦ ᐱᖁᔭᕐᔪᐊᑉ ᐋᖅᑭᒋᐊᕈᑎᒃᓴᖏᓐᓂᒃ ᐱᖁᔭᖅᑎᒍᑦ ᑕᐃᒪᐃᑦᑕᕆᐊᖃᕐᓂᓂ 

ᒪᓕᒡᓗᒍ ᐊᒻᒪ ᒥᓂᔅᑕ ᑕᒪᑐᒥᖓ ᐱᓕᕆᐊᓕᒃ ᓴᖅᑭᑦᑎᖁᓪᓗᒍ ᐱᖁᔭᕐᔪᐊᕐᒥᒃ, ᑮᓇᐅᔭᓕᕆᓐᓇᐅᑉ ᐊᕐᕌᒍᐊ 

ᐃᓱᓕᓚᐅᖅᑎᓪᓗᒍ 6 ᑕᖅᑭᑦ ᑐᖔᓂ, ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ ᒪᓕᒐᓕᐅᕐᕕᖕᒧᑦ ᐱᔾᔪᑎᓖᑦ ᐱᖁᔭᕐᔪᐊᕐᒥᒃ 

ᐊᐅᓚᑦᓯᓂᕐᒥᒃ. 

ᐱᔾᔪᑖ:  ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᓂᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᓂᖏᓐᓄᑦ ᑐᑭᒧᐊᒃᑏᑦ 

 

ᑲᑎᒪᔨᕋᓛᑦ ᑕᓚᕖᓴᒃᑯᑦ ᐃᕐᖐᓐᓇᖅ ᑕᑯᒃᓴᐅᑲᐅᑎᒋᓪᓗᑎᒃ ᓈᓚᖕᓂᖃᖅᑎᓪᓗᒋᑦ ᓯᑎᐱᕆ 26-27, 2022−ᒥ, 

ᓵᓐᖓᓗᐊᓐᖑᐊᓚᐅᖅᑐᑦ ᓄᓇᕗᑦ ᒐᕙᒪᒃᑯᑦ ᖃᓄᐃᓕᐅᖅᑎᐅᖃᑦᑕᕐᒪᖔᖏᑦ ᐱᔾᔪᑎᒋᓪᓗᒋᑦ ᑐᓴᐅᒪᔾᔪᑎᓂᒃ 

ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑐᓪᓗ ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᓐᓄᑦ ᑐᑭᒧᐊᒃᑏᑦ.  ᑲᑎᒪᔨᕋᓛᑦ ᖁᔭᓕᕗᑦ ᑖᒃᑯᐊ 

ᑕᑯᔭᐅᕐᖓᖃᑦᑕᖅᑐᑦ ᐃᖅᑲᓇᐃᔭᑦᑎᐊᕐᓂᖏᓐᓂᒃ. 

 

2021-2022 ᐊᕐᕌᒍᑕᒫᖅᓯᐅᑏᑦ ᐅᓂᒃᑳᓕᐅᖅᑎᓪᓗᒍ ᒪᓕᒐᓕᐅᕐᕕᖕᒧᑦ, ᑐᓴᐅᒪᔾᔪᑎᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒪᓐᓇ ᐅᖃᓚᐅᖅᓯᒪᔪᖅ “ᐊᒥᓱᓗᐊᑦ ᐃᖅᑲᓇᐃᔮᑦ ᐃᓐᓄᒃᑕᐅᓯᒪᓐᖏᑦᑐᑦ, 

ᐃᖅᑲᓇᐃᔭᖅᑏᑦ ᐊᓯᔾᔨᖅᑕᓗᐊᖅᑐᑦ, ᐃᓕᓐᓂᐊᖅᑎᑕᐅᓐᖏᓗᐊᖅᑐᑦ ᐊᒻᒪ ᐊᐅᓚᑦᓯᔨᓄᑦ ᐃᑲᔪᖅᑕᐅᒐᓛᑐᐃᓐᓇᖅᑐᑦ 

ᐃᑲᔪᖅᑕᐅᓐᖏᑦᑎᐊᒻᒪᕆᒃᑐᓪᓘᓐᓃᑦ” ᐱᔾᔪᑎᒋᓪᓗᓂᒋᑦ ᒐᕙᒪᒃᑯᑦ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑐᓪᓗ 

ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᓐᓄᑦ ᑐᑭᒧᐊᒃᑎᖏᑦ. 

 

ᑲᑎᒪᔨᕋᓛᑦ ᖃᐅᔨᒪᑦᑎᐊᖅᑐᑦ ᒐᕙᒪᒃᑯᑦ ᒫᓐᓇ ᐃᖅᑲᓇᐃᔭᖅᑎᑭᒃᓴᕐᓂᖏᓐᓂᒃ 

ᐃᓐᓄᐃᔪᓐᓇᐃᓪᓕᐅᖅᑲᖃᑦᑕᕐᓂᖏᓐᓂᒡᓗ, ᓲᕐᓗ ᐃᓅᓕᓴᐃᓂᕐᒥ ᐃᖅᑲᓇᐃᔭᖅᑎᓂᒃ. 

 

ᐊᐅᒡᒍᓯ 12, 2022−ᒥ, ᓄᓇᕗᑦ ᒐᕙᒪᒃᑯᑦ ᓴᖅᑭᑦᑎᓚᐅᖅᓯᒪᔪᑦ ᑳᓐᑐᕌᒃᓴᓂᒃ RFP 2022-52: ᑳᓐᑐᕌᒃᓴᕐᒧᑦ ᐊᖏᕈᑦ 

− ᐃᒻᒥᒨᖓᔪᓂᒃ ᑐᓴᐅᒪᔾᔪᑎᓂᒡᓗ ᐊᐅᓚᑦᓯᓂᖅ − ᓇᓗᓇᐃᖅᑕᐅᓯᒪᔪᑦ ᐃᓕᓐᓂᐊᕈᑏᑦ ᖃᐅᔨᒪᔨᑕᐅᓂᕐᒧᓪᓗ 

ᐱᔨᑦᑎᕈᑏᑦ.  ᑖᓐᓇ ᑳᓐᑐᕌᒃᓴᖅ  ᒪᑐᓚᐅᖅᑐᖅ ᓯᑎᐱᕆ 16, 2022−ᒥ. 

 

 

ᑲᑎᒪᔨᕋᓛᑦ ᐊᑐᓕᖁᔭᖓᑦ ᓈᓴᐅᑎᓕᒃ 3: 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᓄᓇᕗᑦ ᒐᕙᒪᒃᑯᑦ ᐅᑯᓄᖓ ᐅᓂᒃᑳᓄᑦ ᑭᐅᔾᔪᑎᖏᑦ 

ᑐᑭᓯᓇᖅᓯᑎᒋᐊᒃᑲᓐᓂᖁᓪᓗᒋᑦ, ᐃᓗᓕᖃᐅᑯᓘᔭᕐᓗᑎᒃ, ᖃᓄᐃᑦᑐᓂᒃ ᐃᓕᓐᓂᐊᕐᓂᖃᕆᐊᖃᕐᒪᖔᖏᑦ 

ᐱᓕᒻᒪᒃᓴᖅᑕᐅᓯᒪᔭᕆᐊᖃᕐᓂᖏᓪᓗ ᒫᓐᓇ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑐᓪᓗ 

ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᓐᓄᑦ ᑐᑭᒧᐊᒃᑏᑦ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᓄᓇᕗᑦ ᒐᕙᒪᒃᑯᑦ ᐅᑯᓄᖓ ᐅᓂᒃᑳᓄᑦ ᑭᐅᔾᔪᑎᖏᑦ 

ᑐᑭᓯᓇᖅᓯᑎᒋᐊᒃᑲᓐᓂᖁᓪᓗᒋᑦ, ᐃᓗᓕᖃᐅᑯᓘᔭᕐᓗᑎᒃ, ᑭᓱᓂᒃ ᐊᑐᖅᖢᑎᒃ ᓇᓗᓇᐃᖅᓯᖃᑦᑕᕐᒪᖔᖏᑦ ᒫᓐᓇ 

ᐊᑐᖅᑕᓂᒃ ᑮᓇᐅᔾᔭᒃᓵᑦ ᖁᕝᕙᓯᖕᓂᖏᓐᓂᒃ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᑲᓐᖑᓇᖅᑐᓪᓗ 

ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᓐᓄᑦ ᑐᑭᒧᐊᒃᑎᓄᑦ ᐊᑐᖅᑐᑦ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ  ᓄᓇᕗᑦ ᒐᕙᒪᒃᑯᑦ ᐅᑯᓄᖓ ᐅᓂᒃᑳᓄᑦ ᑭᐅᔾᔪᑎᖏᑦ 

ᑐᑭᓯᓇᖅᓯᑎᒋᐊᒃᑲᓐᓂᖁᓪᓗᒋᑦ, ᐃᓗᓕᖃᐅᑯᓘᔭᕐᓗᑎᒃ, ᖃᓄᐃᑦᑐᓂᒃ ᐊᐅᓚᔾᔭᐃᒋᐊᖅᓯᒪᓕᕐᒪᖔᖏᑦ 

ᕿᒥᕐᕈᓇᒃᑕᐅᑎᓪᓗᒋᑦ ᒫᓐᓇ ᑮᓇᐅᔾᔭᒃᓵᑦ ᐋᖅᑭᒃᓯᒪᓂᖏᑦ ᐊᑐᖅᑐᑦ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ 

ᑲᓐᖑᓇᖅᑐᓪᓗ ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᓐᓄᑦ ᑐᑭᒧᐊᒃᑎᓄᑦ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ  ᓄᓇᕗᑦ ᒐᕙᒪᒃᑯᑦ ᐅᑯᓄᖓ ᐅᓂᒃᑳᓄᑦ ᑭᐅᔾᔪᑎᖏᑦ ᓇᓗᓇᐃᖅᓯᓗᑎᒃ 

ᖃᓄᐃᓕᖓᓕᕐᒪᖔᖓ RFP 2022-52: ᑳᓐᑐᕌᒃᓴᕐᒧᑦ ᐊᖏᕈᑦ − ᐃᒻᒥᒨᖓᔪᓂᒃ ᑐᓴᐅᒪᔾᔪᑎᓂᒡᓗ ᐊᐅᓚᑦᓯᓂᖅ − 

ᓇᓗᓇᐃᖅᑕᐅᓯᒪᔪᑦ ᐃᓕᓐᓂᐊᕈᑏᑦ ᖃᐅᔨᒪᔨᑕᐅᓂᕐᒧᓪᓗ ᐱᔨᑦᑎᕈᑏᑦ. 

ᐱᔾᔪᑖ: ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᓂᖏᑦᑕ ᐊᐅᓚᑕᐅᔾᔪᑎᖏᑦ 

ᐊᑕᐅᓯᕐᒧᐊᖅᑕᐅᓂᖏᑦ 

 

ᓄᓇᕗᑦ ᒐᕙᒪᒃᑯᑦ ᑭᒡᒍᑎᓕᐊᕆᓚᐅᖅᑕᖏᑦ ᐊᐅᒡᒍᓯ 3, 2022−ᒥ, ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇᐅᑉ ᐅᓂᒃᑳᖏᓐᓂᒃ ᕿᒥᕐᕈᓇᓚᐅᖅᑎᓪᓗᒋᑦ 22-221-RR, ᐃᒪᐃᓕᖓᔪᖅ: 

 

“ᐅᖃᖅᑐᖃᓚᐅᖅᑎᓪᓗᒍ ᐊᑐᐃᓐᓇᖃᕐᓂᖅ ᑐᓴᐅᒪᔾᔪᑎᓂᒃ ᐊᒻᒪ ᐃᒻᒥᒨᖓᔪᑦ 

ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᑕ ᐊᐅᓚᑕᐅᓂᖏᑦ ᓯᖁᒥᓯᒪᓂᕋᖅᑕᐅᓪᓗᑎᒃ, ᐊᒻᒪ ᓇᓕᐊᑐᐃᓐᓇᖅ 

ᐊᓯᔾᔨᖅᑕᐅᔭᕆᐊᖃᕐᓂᖓ ᐱᖁᔭᕐᔪᐊᖅ ᐅᕝᕙᓘᓐᓃᑦ ᐃᒻᒥᒧᑦ ᑐᕌᖓᔪᑦ ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᑦᑕ 

ᐊᐅᓚᑕᐅᓂᖓ.  ᑕᒪᓐᓇ ᐅᖃᐅᓯᕆᔭᐅᕙᓪᓕᐊᓂᖓ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇᐅᑉ ᑎᑎᕋᕐᕕᐊᓄᑦ ᐊᒻᒪ ᒐᕙᒪᓕᕆᔨᒃᑯᑦ ᐱᓕᕆᕕᐊᓄᑦ ᐱᒋᐊᖅᓯᒪᓕᖅᑐᖅ ᐊᒻᒪ ᖃᓄᖅ 

ᐊᑕᐅᓯᕐᒧᐊᖅᑕᐅᔪᓐᓇᕐᒪᖔᖏᑦ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ 

ᓴᐳᒻᒥᐅᓯᖅᑕᐅᓯᒪᓂᖏᓐᓅᖓᔪᖅ, ᖃᓄᕐᓗ ᐱᐅᓂᖅᓴᒃᑯᑦ ᑲᒪᒋᔭᐅᔪᓐᓇᕐᓂᖏᑦ ᐃᓱᒫᓘᑕᐅᔪᑦ ᐊᒻᒪ 

ᐊᑐᓕᖁᔭᓕᐊᑦ ᓄᓇᕗᑦ ᒐᕙᒪᒃᑯᓐᓄᑦ ᐊᐅᓚᐅᓯᖏᑎᒍᑦ ᑕᒪᒃᑯᐊ ᐱᒻᒥᒋᑦ.” 

 

 

ᑲᑎᒪᔨᕋᓛᑦ ᐊᑐᓕᖁᔭᖓᑦ ᓈᓴᐅᑎᓕᒃ 4: 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᓄᓇᕗᑦ ᒐᕙᒪᒃᑯᑦ ᑭᐅᔾᔪᑎᖏᑦ ᐅᑯᓄᖓ ᐅᓂᒃᑳᓄᑦ ᓇᓗᓇᐃᔭᐃᒃᑲᓐᓂᖁᓪᓗᒋᑦ, 

ᐃᓗᓕᖃᐅᑯᓘᔭᕐᓗᑎᑦ, ᖃᓄᐃᓕᖓᓕᕐᒪᖔᖓ ᐅᓪᓗᒥ ᑕᒪᒃᑯᐊ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ 

ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᓐᓄᑦ ᐊᐅᓚᑕᐅᓂᖓ ᐊᑕᐅᓯᕐᒧᐊᖅᑕᐅᓇᓱᖕᓂᖓ, ᐊᒻᒪ ᑖᓐᓇ 

ᑐᑭᓯᓇᖅᓯᑎᑕᐅᑲᓐᓂᕐᓂᖓ ᐃᓚᖃᖅᐳᖅ ᐃᓗᓕᖃᐅᑯᓘᔭᖅᑐᓂᒃ ᓇᓕᐊᒃ ᐃᖅᑲᓇᐃᔮᑦ ᑕᒪᑐᒥᖓ 

ᐊᐅᓚᑦᓯᓂᕐᒨᖓᔪᖅ ᓄᒃᑎᖅᑕᐅᓂᐊᕐᒪᖔᖏᑦ ᒐᕙᒪᓕᕆᔨᒃᑯᑦ ᐱᓕᕆᕕᐊᓄᑦ ᐅᕝᕙᓘᓐᓃᑦ ᐊᓯᐊᓄᑦ ᑐᑦᑕᕐᕕᐅᔫᑉ 

ᑎᒥᖁᑖᓄᑦ. 

ᐱᔾᔪᑖ: ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᓂᖏᓐᓄᑦ ᐱᖁᔭᕐᔪᐊᖅ  

       ᐊᑐᓕᖅᑎᑕᐅᔪᒪᓂᖏᑦ ᕼᐋᒻᓚᒃᑯᓐᓂ, ᓄᓇᓕᖕᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂ ᐊᒻᒪ  

       ᐃᒥᐊᓗᓕᕆᓂᕐᒧᑦ ᑲᑎᒪᔨᕋᓛᓂ 

 

ᐊᐃᕐᕆᓕ 2015-ᖑᑎᓪᓗᒍ, ᑐᓱᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᓐᓄᑦ 

ᒪᓕᒐᐃᑦ ᐋᖅᑭᒋᐊᖅᑕᐅᓚᐅᖅᓯᒪᔪᑦ ᑎᒃᑯᐊᖅᓯᔪᓐᓇᕐᓂᐊᕋᒥᒃ ᐃᒡᓗᓕᕆᔨᒃᑯᑦ ᑲᑎᒪᔨᖏᓐᓂᒃ ᐊᒻᒪ ᐃᒡᓗᓕᕆᔨᒃᑯᑦ 

ᑲᑐᔾᔨᖃᑎᒌᖏᓐᓂᒃ ᒐᕙᒪᒃᑯᓐᓄᑦ ᑎᒥᓐᖑᖅᑎᑕᐅᓯᒪᓂᕋᖅᑕᐅᓗᑎᒃ.  ᑕᐃᒪᐃᒃᑲᓗᐊᖅᑎᓪᓗᒍ, ᓄᓇᓕᖕᓂ 

ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᓱᓕ ᐱᖁᔭᖅᑎᒍᑦ ᐃᓕᖃᓯᐅᔾᔭᐅᓯᒪᓐᖏᑦᑐᑦ.  2017−ᒥ, ᒪᓕᒐᓕᐅᕐᕕᒃ 

ᐊᑕᐅᓯᐅᓐᖏᑦᑐᓂᒃ ᐋᖅᑭᒋᐊᖅᓯᓚᐅᖅᑐᑦ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ 

ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᓐᓄᑦ ᐱᖁᔭᕐᔪᐊᑉ ᐃᓗᐊᓃᑦᑐᓂᒃ, ᒪᓕᒐᑦ ᐊᖅᑯᑎᒋᓗᒋᑦ, ᕼᐋᒻᓚᒃᑯᑦ 

ᑎᒥᓐᖑᖅᑎᑕᐅᓯᒪᓂᕋᖅᑕᐅᓗᑎᒃ.  ᑕᐃᒪᐃᒃᑲᓗᐊᖅᑎᓪᓗᒍ, ᓄᑖᑦ ᒪᓕᒐᐃᑦ ᑖᒃᑯᓂᖓ ᓄᑖᓂᒃ ᐊᑐᓕᖅᑎᑦᑎᔾᔪᑎᒃᓴᑦ 

ᓱᓕ ᐊᓂᒍᖅᑎᑕᐅᓯᒪᓐᖏᑦᑐᑦ.   

 

ᓄᕕᐱᕆ 9, 2021-ᒥ, ᐃᖃᓗᐃᑦ ᓄᓇᓕᐸᐅᔭᖏᑦ ᐱᖁᔨᕗᖔᓕᐅᓚᐅᖅᓯᒪᔪᑦ ᑎᓕᓯᓪᓗᑎᒃ ᓄᓇᓕᖕᓂ 

ᐊᓪᓚᕕᓕᕆᔨᐅᔪᓂᒃ “ᐃᖅᑲᓇᐃᔭᖃᑎᖃᖁᓪᓗᒋᑦ ᓄᓇᕗᑦ ᒐᕙᒪᒃᑯᓐᓂᑦ ᐊᒻᒪ ᓄᓇᕗᒻᒥ ᑐᓴᐅᒪᔾᔪᑎᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᖓᓐᓂ ᑮᓇᐅᔭᓕᕆᓂᖅ, ᐱᓕᒻᒪᒃᓴᐃᓂᖅ ᐊᒻᒪ ᖃᓄᖅ 

ᐊᐅᓚᑕᐅᒃᑲᓐᓂᕈᓐᓇᕐᒪᖔᖏᑦ ᐸᐃᑉᐹᑦ ᑐᖅᑯᖅᑕᐅᓯᒪᔪᑦ, ᑐᕌᒐᖃᕐᓗᑎᒃ ᐃᓚᓕᐅᔾᔭᐅᔪᓐᓇᕐᓂᐊᕐᒪᑕ ᑐᓴᐅᒪᔾᔪᑎᓂᒃ 

ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᓐᓄᑦ ᐱᖁᔭᕐᔪᐊᓄᑦ ᔭᓄᐊᕆ 2023 ᑐᖔᓂ.” 

 

ᑲᑎᒪᔨᕋᓛᑦ ᐃᑲᔪᖅᓱᐃᒐᓗᐊᖅᑎᓪᓗᒋᑦ ᑲᓇᑕᐅᑉ, ᐅᑭᐅᖅᑕᖅᑑᑦ ᐊᒻᒪ ᓄᓇᓕᖕᓂ ᒐᕙᒪᒋᔭᐅᔪᑦ ᑐᓐᖓᕕᒋᔭᖏᓐᓂᒃ 

ᐊᒻᒪ ᐱᖁᔭᕐᔪᐊᖅᑎᒎᖅᑎᑕᐅᓂᖏᑦ ᐱᔾᔪᑎᒋᓗᒋᑦ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ 

ᓴᐳᒻᒥᐅᓯᖅᑕᐅᓯᒪᓂᖏᓐᓄᑦ, ᐃᓕᓴᖅᓯᓯᒪᖕᒥᔪᑦ ᒥᑭᓐᓂᖅᓴᐃᑦ ᑎᒥᓐᖑᖅᑎᑕᐅᓯᒪᔪᑦ 

ᐃᖅᑲᓇᐃᔭᖅᑎᑭᒃᓴᖃᑦᑕᕐᓂᖏᓐᓂᒃ. 

 

ᑲᑎᒪᔨᕋᓛᑦ ᐊᑐᓕᖁᔭᖓᑦ ᓈᓴᐅᑎᓕᒃ 5: 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᓄᓇᕗᑦ ᒐᕙᒪᒃᑯᑦ ᐅᑯᓄᖓ ᐅᓂᒃᑳᓄᑦ ᑭᐅᔾᔪᑎᖏᑦ 

ᑐᑭᓯᓇᖅᓯᑎᒋᐊᒃᑲᓐᓂᖁᓪᓗᒋᑦ, ᐃᓗᓕᖃᐅᑯᓘᔭᕐᓗᑎᒃ, ᖃᓄᐃᓕᖓᓕᕐᒪᖔᖏᑦᑕ ᒪᓕᒐᐃᑦ ᑎᑎᕋᖅᑕᐅᓂᖏᑦ ᐊᑐᕐᓗᒍ 

ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᓐᓄᑦ ᐱᖁᔭᕐᔪᐊᑉ ᐃᓗᐊᓃᑦᑐᖅ 

ᓈᓴᐅᑎᓕᒃ 73(a) ᐱᔾᔪᑎᒋᓗᒍ ᕼᐋᒻᓚᒃᑯᑦ ᒐᕙᒪᒃᑯᓐᓄᑦ ᑎᒥᓐᖑᖅᑎᑕᐅᓯᒪᓂᖓ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᓄᓇᕗᑦ ᒐᕙᒪᒃᑯᑦ ᐅᑯᓄᖓ ᐅᓂᒃᑳᓄᑦ ᑭᐅᔾᔪᑎᖏᑦ 

ᑐᑭᓯᓇᖅᓯᑎᒋᐊᒃᑲᓐᓂᖁᓪᓗᒋᑦ, ᐃᓗᓕᖃᐅᑯᓘᔭᕐᓗᑎᒃ, ᖃᓄᖅ ᑭᐅᓚᐅᕐᒪᖔᖏᑦ ᐃᖃᓗᐃᑦ ᓄᓇᓕᐸᐅᔭᖓᑕ 

ᐱᖁᔨᕗᖔᓕᐊᕆᓚᐅᖅᑕᖓᓄᑦ ᓈᓴᐅᑎᓕᒃ 21-371, ᓄᓇᓕᐸᐅᔭᒃᑯᑦ ᑲᑎᒪᔨᖏᓐᓄᑦ ᑲᔪᓯᑎᑕᐅᓚᐅᖅᓯᒪᔪᖅ ᓄᕕᐱᕆ 

9, 2021-ᒥ ᑲᑎᒪᓂᖃᖅᑎᓪᓗᒋᑦ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᓄᓇᕗᑦ ᒐᕙᒪᒃᑯᑦ ᐅᑯᓄᖓ ᐅᓂᒃᑳᓄᑦ ᑭᐅᔾᔪᑎᖏᑦ ᐃᓚᖃᖃᓯᐅᔾᔨᓯᒪᓂᐊᖅᐳᑦ 

ᖃᓄᐃᓕᖓᓕᕐᒪᖔᖏᑦ ᒪᓕᒐᖏᑦᑕ ᑎᑎᕋᖅᑕᐅᓂᖏᑦ, ᐊᑐᕐᓗᒍ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ 

ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᓐᓄᑦ ᐱᖁᔭᕐᔪᐊᑉ ᐃᓗᐊᓃᑦᑐᖅ ᓈᓴᐅᑎᓕᒃ 73(a) ᐱᔾᔪᑎᒋᓪᓗᒋᑦ ᓄᓇᓕᖕᓂ 

ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᒐᕙᒪᒃᑯᓐᓄᑦ ᑎᒥᓐᖑᖅᑎᑕᐅᓯᒪᓂᕋᖅᑕᐅᓕᕐᓂᖏᑦ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᓄᓇᕗᑦ ᒐᕙᒪᒃᑯᑦ ᐅᑯᓄᖓ ᐅᓂᒃᑳᓄᑦ ᑭᐅᔾᔪᑎᖏᑦ ᓇᓗᓇᐃᖅᓯᒃᑲᓐᓂᖁᓪᓗᒋᑦ 

ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᓐᓄᑦ ᐱᖁᔭᕐᔪᐊᑉ ᐊᑐᓕᖅᑎᑕᐅᓂᖓ 

ᐃᒥᐊᓗᓕᕆᔨᒃᑯᑦ ᑲᑎᒪᔨᕋᓛᖏᓐᓄᑦ ᓴᖅᑭᑕᕕᓂᕐᓄᑦ ᐃᒥᐊᓗᓕᕆᓂᕐᒧᑦ ᐱᖁᔭᕐᔪᐊᑉ ᐃᓗᐊᓃᑦᑐᖅ ᓈᓴᐅᑎᓕᒃ 50 

ᐊᑐᕐᓗᒍ. 

ᐱᔾᔪᑖ:  ᐃᑭᐊᖅᑭᕕᒃᑯᑦ ᐅᓗᕆᐊᓇᕈᑏᑦ ᖁᐱᕐᕆᔭᐅᖃᑦᑕᕐᓂᖏᓪᓗ 

 

ᑲᑎᒪᔨᕋᓛᑦ ᑕᓚᕖᓴᒃᑯᑦ ᐃᕐᖐᓐᓇᖅ ᑕᑯᒃᓴᐅᑲᐅᑎᒋᓪᓗᑎᒃ ᓈᓚᖕᓂᖃᖅᑎᓪᓗᒋᑦ ᓯᑎᐱᕆ 26-27, 2022−ᒥ, 

ᓵᓐᖓᓗᐊᓐᖑᐊᓚᐅᖅᑐᑦ ᐃᑭᐊᖅᑭᕕᒃᑯᑦ ᐅᓗᕆᐊᓇᕈᑏᑦ ᐊᒻᒪ ᖁᐱᕐᕆᔭᐅᖃᑦᑕᕐᓂᖏᑦ. 

 

2021-2022 ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᓐᓂ, ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ 

ᐅᖃᓚᐅᖅᑐᖅ “ᑕᐅᑐᒃᑕᐅᔪᓪᓚᕆᐅᓕᕋᑦᑕ ᐊᒻᒪ ᐃᑭᐊᖅᑭᕖᑦ ᐅᓗᕆᐊᓇᖅᑐᒧᐊᖅᑎᑕᐅᕙᒃᖢᑎᒃ. 

 

 

ᑲᑎᒪᔨᕋᓛᑦ ᐊᑐᓕᖁᔭᖓᑦ ᓈᓴᐅᑎᓕᒃ 6: 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᓄᓇᕗᑦ ᒐᕙᒪᒃᑯᑦ ᐅᑯᓄᖓ ᐅᓂᒃᑳᓄᑦ ᑭᐅᓕᕈᑎᒃ ᐃᓚᖃᖁᓪᓗᒍ 

“ᐱᓂᕐᓗᒃᓯᒪᓐᖏᒃᑲᓗᐊᕐᒪᖔᑕ ᐅᓂᒃᑳᓂᒃ” ᑕᐃᔭᐅᓯᒪᔪᒥᒃ ᒪᒃᐱᖅᑐᒐᖅ 11−ᒥ ᑲᓐᖑᓇᖅᑐᓕᕆᓂᕐᒧᓪᓗ 2021-

2022 ᐊᕐᕌᒍᑕᒫᖅᓯᐅᑏᑦ ᐅᓂᒃᑳᓕᐊᖏᓐᓂ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᓄᓇᕗᑦ ᒐᕙᒪᒃᑯᑦ ᐅᑯᓄᖓ ᐅᓂᒃᑳᓄᑦ ᑭᐅᓕᕈᑎᒃ ᓇᓗᓇᐃᔭᐃᓗᑎᒃ, 

ᐃᓗᓕᑯᓘᔭᖃᐅᕐᓗᑎᒃ, ᖃᓄᐃᑦᑐᒥᒃ ᑐᑭᓯᓇᓱᖕᓂᕐᒥᒃ ᐊᑐᓚᐅᕐᒪᖔᖏᑦ, ᐅᕝᕙᓘᓐᓃᑦ ᑐᑭᓯᓇᓱᖕᓂᐅᓂᐊᖅᑐᒥᒃ, 

ᐊᖅᑯᑎᒋᓗᒍ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᑎᑎᕋᕐᕕᐊ ᐱᔾᔪᑎᒋᓗᒍ 

ᐃᑭᐊᖅᑭᕕᒃᑰᖅᑎᓯᒪᔭᑦ ᐅᓗᕆᐊᓇᖅᑐᒧᐊᖅᑕᐅᖃᑦᑕᕐᓂᖏᑦ. 

ᐱᔾᔪᑖ:  ᐸᓖᓯᓕᕆᓂᕐᒧᑦ ᐱᖁᔭᕐᔪᐊᖅ 

 

ᓄᑖᖅ ᐸᓖᓯᓕᕆᓂᕐᒧᑦ ᐱᖁᔭᕐᔪᐊᖅ ᑕᓪᓕᒪᖓᓐᓂ ᒪᓕᒐᓕᐅᖅᑎᓄᑦ ᐊᓂᒍᖅᑎᑕᐅᓚᐅᖅᓯᒪᔪᖅ ᐊᒻᒪ ᓄᓇᕗᑦ 

ᑲᒥᓴᓇᖓᓐᓄᑦ ᐱᓐᖑᖅᑎᑕᐅᓪᓗᓂ ᔫᓂ 8, 2021-ᒥ.  ᐱᖁᔭᕐᔪᐊᖅ ᐃᓚᖓᒍᑦ ᐃᒪᐃᓕᖓᔪᖅ: 

 

ᐊᖏᕈᑎ − ᑳᓐᑐᕌᒃᑕᐅᓯᒪᓪᓗᑎᒃ ᖃᐅᔨᓴᖅᑏᑦ ᑎᒥᖁᑖ 

6. (1) ᒥᓂᔅᑕ ᐱᔪᒪᒍᓂ, ᐃᓛᓐᓂᓚᐅᓱᖓᖅ, ᑭᒡᒐᖅᑐᕐᓗᓂᒋᑦ ᓄᓇᕗᑦ ᒐᕙᒪᒃᑯᑦ, ᐃᒻᒥᒃᑰᖅᑐᓂᒃ 

ᖃᐅᔨᓴᖅᑏᑦ ᑎᒥᖁᑎᖏᓐᓂᒃ ᐊᖏᕈᑎᓕᐅᖃᑎᖃᕈᓐᓇᖅᑐᖅ , ᐅᕝᕙᓘᓐᓃᑦ ᒐᕙᒪᒋᔭᒥᓂᒃ, ᑖᒃᑯᐊ 

ᐃᒻᒥᒃᑰᖅᑐᑦ ᖃᐅᔨᓴᖅᑏᑦ ᑎᒥᐅᔪᖅ ᑳᓐᑐᕌᒃᑕᐅᓯᒪᓗᓂ ᖃᐅᔨᓴᖅᑎᒋᔭᐅᓂᐊᕋᒥ ᐅᑯᑎᒎᓈᖅᑐᑦ 

ᐱᔾᔪᑎᒋᓗᒋᑦ. 

 

ᐊᖏᕈᑎ − ᑳᓐᑐᕌᒃᑕᐅᓯᒪᓪᓗᑎᒃ ᐸᓖᓰᑦ 

(2) ᒥᓂᔅᑕ ᐱᔪᒪᒍᓂ, ᐃᓛᓐᓂᓚᐅᓱᖓᖅ, ᑭᒡᒐᖅᑐᕐᓗᓂᒋᑦ ᓄᓇᕗᑦ ᒐᕙᒪᒃᑯᑦ, 

ᐊᖏᕈᑎᓕᐅᖃᑎᖃᕈᓐᓇᖅᑐᑦ ᑲᓇᑕᒥ ᐸᓖᓯᒃᑯᓐᓂᒃ, ᐅᕝᕙᓘᓐᓃᑦ ᒐᕙᒪᖏᓐᓂᒃ, ᓄᓇᓕᖕᓂ ᐅᕝᕙᓘᓐᓃᑦ 

ᐊᓯᖏᓐᓂᒃ ᐱᔪᓐᓇᕐᓂᖅᑖᖅᑎᑕᐅᓯᒪᔪᓂᒃ, ᑖᒃᑯᐊ ᐸᓖᓯᒃᑯᑦ ᑳᓐᑐᕋᒃᑕᐅᓯᒪᔪᓐᓇᕐᓂᐊᕐᒪᑕ ᐅᑯᑎᒎᓈᖅᑐᑦ 

ᐱᔾᔪᑎᒋᓗᒋᑦ. 

 

ᐅᑯᐊ ᐃᓗᐊᓃᑦᑐᑦ ᐱᔾᔪᑎᖃᖅᐳᑦ ᖃᐅᔨᓴᐃᑎᑦᑎᓂᖅ ᒪᓗᖕᓈᕿᔪᖃᖅᑎᓪᓗᒍ, ᐊᑐᕐᓗᒍ ᑐᑭᓕᐊᕆᔭᐅᓯᒪᔪᖅ 

ᐸᓖᓯᒃᑯᑦ ᐱᖁᔭᕐᔪᐊᖓᓃᑦᑐᖅ. 

 

2021-2022 ᐊᕐᕌᒍᑕᒫᖅᓯᐅᑎᓕᐅᖅᑎᓪᓗᒍ ᒪᓕᒐᓕᐅᕐᕕᖕᒧᑦ, ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇ ᐅᖃᓚᐅᖅᓯᒪᔪᖅ ᑎᑎᕋᕐᕕᖓ ᓱᓕ ᐅᖃᖃᑎᖃᓚᐅᓐᖏᑦᑐᖅ ᒪᓕᒐᓕᕆᔨᒃᑯᑦ ᐱᓕᕆᕕᐊᓂᒃ, ᐱᔾᔪᑎᒋᓪᓗᒋᑦ 

ᐊᖏᕈᓯᐊᕆᔭᐅᔪᒪᔪᑦ ᓄᓇᕗᑦ ᒐᕙᒪᒃᑯᓐᓄᑦ ᐊᒻᒪ ᐃᒻᒥᒃᑰᖅᑐᑦ ᖃᐅᔨᓴᖅᑏᑦ ᑎᒥᖁᑎᖏᑦ ᐊᓯᖏᓪᓗ 

ᑎᒥᓐᖑᖅᑎᑕᐅᓯᒪᔪᑦ. 

 

ᑲᑎᒪᔨᕋᓛᑦ ᓇᓗᓇᐃᖅᓯᕗᑦ ᐱᕐᔪᐊᖑᓂᖏᓐᓂ ᑕᒪᒃᑯᐊ ᐊᖏᕈᑏᑦ ᐊᑎᓕᐅᖅᑕᐅᓯᒪᔪᑦ ᓄᓇᕗᑦ ᒐᕙᒪᒃᑯᓐᓄᑦ ᐊᒻᒪ 

ᐃᒻᒥᒃᑰᖅᑐᑦ ᖃᐅᔨᓴᖅᑏᑦ ᑎᒥᖁᑎᖏᓐᓄᑦ ᐊᓯᖏᓪᓗ ᑎᒥᓐᖑᖅᑎᑕᐅᓯᒪᔪᓄᑦ ᐃᓗᓕᖃᖃᓯᐅᑎᔭᕆᐊᖃᕐᓂᖏᑦ 

ᓴᖅᑭᑦᑎᔭᕆᐊᖃᕐᓂᕐᒥᒃ ᐊᓯᖏᓐᓂ ᑲᓇᑕᒥ ᒐᕙᒪᖃᕐᕕᖕᓂ ᐊᑐᖅᑕᐅᔪᑦ ᐊᔾᔨᐸᓗᒋᓗᓂᒋᑦ, ᐱᔾᔪᑕᐅᑎᓪᓗᒍ 

ᖃᐅᔨᓴᐃᕌᓂᒃᑯᑎᒃ ᐅᓂᒃᑳᓕᐅᖃᑦᑕᕐᓗᑎᒃ ᑭᒃᑯᑐᐃᓐᓇᕐᓄᑦ ᑕᑯᔭᐅᔪᓐᓇᖅᑐᓂᒃ. 

 

 

ᑲᑎᒪᔨᕋᓛᑦ ᐊᑐᓕᖁᔭᖓᑦ ᓈᓴᐅᑎᓕᒃ 7: 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᓄᓇᕗᑦ ᒐᕙᒪᒃᑯᑦ ᐅᑯᓄᖓ ᐅᓂᒃᑳᓄᑦ ᑭᐅᓕᕈᑎᒃ ᓇᓗᓇᐃᔭᐃᓗᑎᒃ, 

ᐃᓗᓕᑯᓘᔭᖃᐅᕐᓗᑎᒃ, ᖃᓄᐃᑦᑐᓂᒃ ᑐᑭᓯᓇᓱᖕᓂᖃᖅᓯᒪᖕᒪᖔᖏᑦ, ᐅᕝᕙᓘᓐᓃᑦ ᑐᑭᓯᓇᓱᖕᓂᖁᕈᒫᕐᒪᖔᖏᑦ, 

ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᑎᑎᕋᕐᕕᐊᓂᒃ ᐱᔾᔪᑎᒋᓗᒋᑦ ᐊᖏᕈᑎᓕᐊᕆᔭᐅᔪᑦ 

ᑳᓐᑐᕌᒃᑕᐅᓯᒪᔪᓂᒃ ᖃᐅᔨᓴᖅᑏᑦ ᑎᒥᖁᑎᖏᓐᓂᒃ ᐊᒻᒪ ᑳᓐᑐᕌᒃᑕᐅᓯᒪᔪᓂᒃ ᐸᓖᓯᓂᒃ ᐊᑐᕐᓗᒍ ᓄᓇᕗᒻᒥ 

ᐸᓖᓯᓕᕆᓂᕐᒧᑦ ᐱᖁᔭᕐᔪᐊᖅ. 

 

 

 

 

 

 



 10 

ᐱᔾᔪᑖ:  ᓴᖅᑭᑦᑎᓂᐊᓐᖏᓐᓂᕐᒧᑦ ᐊᖏᕈᑏᑦ 

 

ᑲᑎᒪᔨᕋᓛᑦ ᑕᓚᕖᓴᒃᑯᑦ ᐃᕐᖐᓐᓇᖅ ᑕᑯᒃᓴᐅᑲᐅᑎᒋᓪᓗᑎᒃ ᓈᓚᖕᓂᖃᖅᑎᓪᓗᒋᑦ ᓯᑎᐱᕆ 26-27, 2022−ᒥ, 

ᓵᓐᖓᓗᐊᓐᖑᐊᓚᐅᖅᑐᑦ ᓴᖅᑭᑦᑎᓂᐊᓐᖏᓐᓂᕐᒧᑦ ᐊᖏᕈᑎᓂᒃ. 

 

ᓯᑎᐱᕆ 26-27, 2022−ᒥ, ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒪᐃᓕᓚᐅᖅᓯᒪᔪᖅ: 

 

“ᐃᒪᓐᓇ ᐊᐱᖅᑯᑏᑦ ᑭᐅᓇᔭᖅᑕᕋ, ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᕆᔭᐅᓪᓗᖓ, 

ᐊᒻᒪ ᐊᕐᕌᒍᑦ 30 ᐅᖓᑖᓄᑦ ᒪᓕᒐᕐᓂᐊᖅᑎᐅᓪᓗᖓ ᐃᓱᒪᒋᔭᒃᑯᑦ, ᑐᓴᐅᒪᔾᔪᑎᓅᖓᔪᑦ ᒪᓕᒐᐃᑦ 

ᓴᓐᖏᓂᖅᓴᐅᕗᑦ ᓴᖅᑭᑦᑎᓂᐊᓐᖏᓐᓂᕐᒧᑦ ᐊᖏᕈᑎᓂᑦ, ᐱᓗᐊᕐᓗᒍ ᒐᕙᒪᒃᑯᓐᓂᓐᖔᖅᑐᑦ, ᐅᐱᓐᓇᕋᓂ 

ᐃᓄᐃᑦ ᑮᓇᐅᔭᖏᓐᓂᒃ ᐊᑐᕋᒥᒃ.  ᓴᖅᑭᑦᑎᓂᐊᓐᖏᓐᓂᕐᒧᑦ ᐊᖏᕈᑎᑕᖃᖅᐳᑦ ᐊᑎᓕᐅᖅᑕᐅᓗᓂ ᓄᓇᕗᑦ 

ᒐᕙᒪᒃᑯᓐᓄᑦ, ᑕᐃᒪ ᑕᖅᑲᒃᑯᓄᖓ ᑕᑯᔭᐅᓗᐊᓐᖑᐊᖅᓯᒪᓂᖅᑕᖃᖅᐳᖅ, ᐊᒻᒪ ᑕᒪᓐᓇ 

ᓵᓐᓄᐊᓚᐅᓐᖏᒃᑲᓗᐊᖅᑎᓪᓗᒍ ᓱᓕ, ᑕᑯᔪᒪᔪᖃᖅᐸᑦ ᐊᖏᕈᑎᓂᒃ ᒐᕙᒪᒃᑯᓪᓗ ᐃᒪᐃᓕᓗᑎᒃ, ‘ᐋᒃᑲ, 

ᐃᓕᖕᓄᐊᖅᓯᔾᔮᓐᖏᑦᑐᒍᑦ ᓴᖅᑭᑦᑎᓂᐊᓐᖏᓐᓂᕐᒧᑦ ᐊᖏᕈᑎᖃᕐᓂᖓ ᐱᔾᔪᑎᒋᓗᒍ.’  

ᐅᖃᕐᓂᐅᓴᑐᐃᓐᓇᖅᑐᖓ ᒪᓕᒐᖅᑎᒍᑦ ᑕᒪᓐᓇ ᑕᒻᒪᖅᑐᖅ, ᐊᒻᒪ ᐊᖏᕈᑏᑦ ᓴᖅᑭᑕᐅᔭᕆᐊᖃᖅᑎᓪᓗᒋᑦ.  

ᐊᑕᐅᓯᕐᒧᖅᑲᐃ ᐅᖃᐅᓯᕆᓗᒍ, ᒪᓕᒐᓕᐅᖅᑏ, ᒐᕙᒪᒃᑯᑦ ᓴᖅᑭᑦᑎᓂᐊᓐᖏᓐᓂᕐᒧᑦ 

ᐊᖏᕈᓯᐅᕆᐊᖃᓐᖏᓐᓇᓱᒋᔭᒃᑲ, ᐊᒻᒪ ᐊᑎᓕᐅᕆᓐᓂᖅᐸᑕ, ᑕᒪᓐᓇ ᐊᒃᑐᐃᓂᖃᓪᓚᕆᒐᓱᒋᔭᕋ 

ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᒪᓕᒐᖏᓐᓂᒃ.” 

 

 

ᑲᑎᒪᔨᕋᓛᑦ ᐊᑐᓕᖁᔭᖓᑦ ᓈᓴᐅᑎᓕᒃ 8: 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᓄᓇᕗᑦ ᒐᕙᒪᒃᑯᑦ ᐅᑯᓄᖓ ᐅᓂᒃᑳᓄᑦ ᑭᐅᓕᕈᑎᒃ, ᐃᓚᓕᐅᔾᔨᖁᓪᓗᒋᑦ 

ᓇᓗᓇᐃᔭᑦᑎᐊᖅᓯᒪᔪᓂᒃ ᓴᖅᑭᑦᑎᓂᐊᓐᖏᓐᓂᕐᒧᑦ ᐊᖏᕈᑎᓂᒃ ᐊᑎᓕᐅᖅᑕᕕᓂᕐᓂᒃ ᓄᓇᕗᑦ ᒐᕙᒪᒃᑯᓐᓄᑦ 

ᐱᓕᕆᕕᖏᓐᓄᑦ, ᑎᒥᓐᖑᖅᑎᓯᒪᔭᖏᓐᓄᑦ, ᐅᑭᐅᖅᑕᖅᑐᒥ ᑯᐊᐳᕇᓴᓄᑦ ᐊᒻᒪ ᐊᓯᖏᓐᓄᑦ ᑎᒥᓐᖑᖅᑎᑕᐅᓯᒪᔪᓄᑦ 

ᐃᓄᖕᓄᓪᓗ, ᐊᐃᕐᕆᓕ 1, 2019−ᒥ ᐱᒋᐊᕐᓗᒍ ᒫᔾᔨ 31, 2022-ᒧᑦ ᑎᑭᓪᓗᒍ. 

ᐱᔾᔪᑖ:  ᐃᒻᒥᒨᖓᔪᑦ ᐊᒃᑐᖅᑕᐅᓂᖏᑕ ᖃᐅᔨᓴᐅᑏᑦ 

 

2017−ᒥ, ᒪᓕᒐᓕᐅᖅᑏᑦ ᐊᑕᐅᓯᐅᓐᖏᑦᑐᓂᒃ ᐋᖅᑭᒋᐊᕈᑎᓂᒃ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ 

ᓴᐳᒻᒥᐅᓯᖅᑕᐅᓯᒪᓂᖏᓐᓄᑦ ᐱᖁᔭᕐᔪᐊᑉ ᐃᓗᐊᓃᑦᑐᓂᒃ, ᐃᓚᓕᐅᓪᓗᒍ ᓄᑖᑦ ᐃᒻᒥᒨᖓᔪᑦ ᐊᒃᑐᖅᑕᐅᑎᓪᓗᒋᑦ 

ᖃᐅᔨᓴᐅᑏᑦ.  

 

ᐱᖁᔭᕐᔪᐊᖅ ᓇᓗᓇᐃᖅᓯᕗᑦ ᖃᓄᖅ ᑐᑭᖃᕐᒪᖔᖓ”ᐃᒻᒥᒨᖓᔪᑦ ᐊᒃᑐᖅᑕᐅᓂᖏᑦᑕ ᖃᐅᔨᓴᐃᓂᖅ” ᑐᑭᖃᖅᖢᓂ 

“ᖃᐅᔨᓴᐃᓂᖃᖅᑐᖅ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖓ ᓇᓗᓇᐃᖅᑕᐅᓯᒪᔪᖅ 2−ᒥ ᐊᑐᕐᓗᒍ, ᑭᓯᐊᓂᓗ 

ᐃᓚᐅᑎᑕᐅᓐᖏᑦᑐᑦ ᕼᐋᒻᓚᒃᑯᑦ, ᒫᓐᓇ ᐊᑐᖅᑕᖅ ᐊᑐᖅᑕᐅᔪᒪᔪᕐᓘᓐᓃᑦ ᐱᓕᕆᐊᓐᖑᖅᑎᑕᐅᓯᒪᔪᑦ ᐱᔨᑦᑎᕈᓪᓘᓐᓃᑦ 

ᐊᖑᒻᒪᑎᖕᒪᖔᖏᑦ ᐊᓐᖑᑎᓂᐊᕐᒪᖔᖏᓪᓗ ᐱᖁᔭᕐᔪᐊᑉ ᐊᒡᒍᐊ 2 ᐊᖑᒻᒪᑎᔭᐅᖁᓪᓗᒍ.” 

 

ᓈᓴᐅᑎᓕᒃ 42.1 ᐱᖁᔭᕐᔪᐊᑉ ᐃᓗᐊᓃᑦᑐᖅ ᐃᒪᐃᓕᖓᕗᖅ 

 

ᐃᒻᒥᒨᖓᔪᑦ ᐊᒃᑐᖅᑕᐅᓂᖏᑕ ᖃᐅᔨᓴᐅᑏᑦ 

42.1. (1) ᒥᓂᔅᑕ, ᐋᖅᕿᕐᓱᐃᕙᓪᓕᐊᑎᓪᓗᒋᑦ ᐱᓕᕆᐊᓐᖑᖅᑎᑕᒥᒃ ᐱᔨᑦᑎᕈᒻᒥᒡᓘᓐᓃᑦ ᓴᖅᑭᑕᐅᓂᐊᖅᑐᒥᒃ 

ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖓᓄᑦ ᐅᕝᕙᓘᓐᓃᑦ ᐋᖅᑭᒋᐊᕐᓗᒍ ᒫᓐᓇ ᐊᑐᖅᑕᖅ ᐱᓕᕆᐊᓐᖑᖅᑎᑕᐅᓯᒪᔪᖅ 

ᐱᔨᑦᑎᕈᓪᓘᓐᓃᑦ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖓᓐᓄᑦ ᐊᐅᓚᑕᐅᔪᖅ, ᒥᓂᔅᑕᒧᑦ ᐱᖁᔭᕐᔪᐊᕐᒥᒃ ᐸᐸᑦᑎᔨᐅᔪᓄᑦ 

ᑐᓂᓯᓂᐊᖅᐳᖅ 

(a) ᐃᒻᒥᒨᖓᔪᑦ ᐊᒃᑐᖅᑕᐅᓂᖏᑦᑕ ᖃᐅᔨᓴᐅᑏᑦ ᕿᒥᕐᕈᔭᐅᒧᒃᓴᑦ ᒥᓂᔅᑕᒧᑦ 

ᓂᓪᓕᐅᑎᖃᕐᕕᒋᓗᓂᐅᒡᓗ; ᐅᕝᕙᓘᓐᓃᑦ 

(b) tᓯᕗᕐᖓᓂ ᖃᐅᔨᓴᐃᓂᒃᑯᑦ ᑐᑭᓯᔭᑦ ᓇᓗᓇᐃᖅᓯᔪᑦ ᐃᒻᒥᒨᖓᔪᑦ ᐊᒃᑐᖅᑕᐅᓂᖏᑦᑕ 

ᖃᐅᔨᓴᖅᑕᐅᓂᖓᑦ ᐱᓕᕆᐊᓐᖑᖅᑎᑕᐅᓯᒪᔪᒨᖅᑐᖅ ᐱᔨᑦᑎᕈᒻᒧᓪᓘᓐᓃᑦ ᐊᑐᕆᐊᑐᓐᖏᑦᑐᖅ. 

 

ᓯᕗᕐᖓᓂ ᖃᐅᔨᓴᐃᓂᖅ 

(2) ᒥᓂᔅᑕ ᓯᕗᕐᖓᓂ ᖃᐅᔨᓴᐃᓂᖃᖅᑎᑦᑎᓂᐊᖅᐳᖅ ᐊᒻᒪ, ᑕᐃᒪᐃᑦᑕᕆᐊᖃᕈᓂ, ᐃᒻᒥᒨᖓᔪᑦ 

ᐊᒃᑐᖅᑕᐅᓂᖏᓐᓄᑦ ᖃᐅᔨᓴᐃᑎᑦᑎᓪᓗᓂ ᒪᓕᒡᓗᓄᒋᑦ ᒥᓂᔅᑕ ᐱᖁᔭᕐᔪᐊᕐᒥ ᐊᐅᓚᑦᓯᔫᑉ 

ᑎᓕᐅᕈᑎᓕᐊᖏᑦ. 

 

ᕼᐋᒻᓚᒃᑯᑦ ᐃᓚᐅᓐᖏᑦᑐᑦ 

(3) ᕼᐋᒻᓚᒃᑯᑦ ᒐᕙᒪᒃᑯᓐᓄᑦ ᑎᒥᓐᖑᖅᑎᑕᐅᓯᒪᓐᖏᑦᑐᑦ ᐃᓚᕈᓯᐊ (1) ᐱᔾᔪᑖ ᐊᑐᕐᓗᒍ. 

 

 

ᑲᑎᒪᔨᕋᓛᑦ ᐊᑐᓕᖁᔭᖓᑦ ᓈᓴᐅᑎᓕᒃ 9: 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᓄᓇᕗᑦ ᒐᕙᒪᒃᑯᑦ ᐅᑯᓄᖓ ᐅᓂᒃᑳᓄᑦ ᑭᐅᓕᕈᑎᒃ ᓇᓗᓇᐃᔭᑦᑎᐊᖅᓯᒪᔪᓂᒃ 

ᐃᓚᓕᐅᔾᔨᓂᐊᖅᐳᑦ ᖃᓄᖅ ᐃᓱᒪᓕᐅᕈᑕᐅᓚᐅᕐᒪᖔᖏᑦ ᐊᑐᓂ ᐃᒻᒥᒨᖓᔪᑦ ᐊᒃᑐᖅᑕᐅᓂᖏᓐᓄᑦ ᖃᐅᔨᓴᐃᓃᑦ 

ᐊᒻᒪ ᓯᕗᕐᖓᓂ ᖃᐅᔨᓴᐃᓃᑦ ᑲᔪᓯᑎᑕᑦ ᐊᑐᕐᓗᒍ ᓈᓴᐅᑎᓕᒃ 42.1 ᐅᑯᓇᓂ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ 

ᐃᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᓂᖏᓐᓄᑦ ᐱᖁᔭᕐᔪᐊᕐ ᐃᓗᐊᓃᑦᑐᖅ, ᐊᑐᓚᐅᖅᑐᓂ ᐊᐃᕐᕆᓕ 1, 2019−ᒥᑦ ᒫᔾᔨ 

1, 2022-ᒧᑦ ᑎᑭᓪᓗᒍ, ᐊᒻᒪ ᑖᒃᑯᐊ ᓇᓗᓇᐃᔭᐃᑦᑎᐊᕐᓗᑎᒃ ᖃᓄᑎᒋ ᐅᖃᖃᑎᒋᔭᐅᓚᐅᕐᒪᖔᖓ 

ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᑕᒪᓐᓇ ᐅᐸᓗᖓᐃᔭᖅᑕᐅᕙᓪᓕᐊᓕᖅᑎᓪᓗᒍ. 

ᐱᔾᔪᑖ:  ᐃᓱᓕᑦᑕᕐᕕᖏᓐᓅᖓᔪᑦ ᐊᑐᐊᒐᑦ 

 

ᓄᓇᕗᑦ ᒐᕙᒪᒃᑯᑦ ᓄᓇᓕᖕᓂ ᒐᕙᒪᒃᑯᓂᓪᓗ ᐱᔨᑦᑎᖅᑏᑦ ᐊᐅᓚᑦᓯᓲᖑᕗᑦ ᑎᒍᒥᐊᒐᑦ ᐅᖄᓚᐅᑎᐊᓛᖏᑦᑕ 

ᐊᑐᖅᑕᐅᔪᓐᓇᕐᓂᖏᓐᓄᑦ ᐊᑐᐊᒐᕐᓂᒃ, ᑖᓐᓇᓗ ᐃᓱᓕᑦᑕᕐᕕᖃᖅᖢᓂ ᐊᐅᒡᒍᓯ 31, 2021-ᒥ.  ᓄᓇᕗᑦ ᒐᕙᒪᒃᑯᑦ 

ᓄᓇᓕᖕᓂ ᒐᕙᒪᒃᑯᓂᓪᓗ ᐱᔨᑦᑎᖅᑏᑦ ᐊᐅᓚᑦᓯᖕᒥᔪᑦ ᖃᕆᓴᐅᔭᒃᑯᑦ ᑎᑎᖅᑲᖅᑖᕐᕕᖕᓂᒃ ᐃᑭᐊᖅᑭᕕᒃᑰᖅᑐᓂᒡᓗ 

ᐊᑐᖅᑕᐅᓂᖏᓐᓄᑦ ᐊᑐᐊᒐᕐᓂᒃ, ᐃᓱᓕᑦᑕᕐᕕᖃᖅᖢᓂ ᑎᓯᐱᕆ 31, 2021−ᒥ. 

 

 

ᑲᑎᒪᔨᕋᓛᑦ ᐊᑐᓕᖁᔭᖓᑦ ᓈᓴᐅᑎᓕᒃ 10: 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᓄᓇᕗᑦ ᒐᕙᒪᒃᑯᑦ ᐅᑯᓄᖓ ᐅᓂᒃᑳᓄᑦ ᑭᐅᓕᕈᑎᒃ, ᐃᓚᓕᐅᔾᔨᖁᓪᓗᒋᑦ 

ᓇᓗᓇᐃᔭᑦᑎᐊᖅᓯᒪᔪᓂᒃ, ᖃᓄᐃᓕᖓᓕᕐᒪᖔᑦ ᕿᒥᕐᕈᓂᖏᑦ ᑎᒍᒥᐊᒐᑦ ᐅᖄᓚᐅᑎᐊᓛᖏᑦᑕ 

ᐊᑐᖅᑕᐅᔪᓐᓇᕐᓂᖏᓐᓄᑦ ᐊᑐᐊᒐᕐᓂᒃ ᐊᒻᒪ ᖃᕆᓴᐅᔭᒃᑯᑦ ᑎᑎᖅᑲᖅᑖᕐᕕᖕᓂᒃ ᐃᑭᐊᖅᑭᕕᒃᑰᖅᑐᓂᒡᓗ 

ᐊᑐᖅᑕᐅᓂᖏᓐᓄᑦ ᐊᑐᐊᒐᕐᓂᒃ. 

ᐱᔾᔪᑖ:  ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑐᐊᖅ ᑐᕌᖓᔪᑦ ᐃᒻᒥᒨᖓᔪᑦ ᐊᒻᒪ ᑕᒪᒃᑯᓄᖔᖅᑐᑦ 

 

ᑲᑎᒪᔨᕋᓛᑦ ᑕᓚᕖᓴᒃᑯᑦ ᐃᕐᖐᓐᓇᖅ ᑕᑯᒃᓴᐅᑲᐅᑎᒋᓪᓗᑎᒃ ᓈᓚᖕᓂᖃᖅᑎᓪᓗᒋᑦ ᓯᑎᐱᕆ 26-27, 2022−ᒥ, 

ᓵᓐᖓᓗᐊᓐᖑᐊᓚᐅᖅᑐᑦ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑐᐊᖅ ᑐᕌᖓᔪᓂᒃ ᐃᒻᒥᒨᖓᔪᓂᒃ. 

 

ᑲᑎᒪᔨᕋᓛᑦ ᑕᑯᓚᐅᖅᑐᑦ ᓯᑎᐱᕆ 2022−ᒥ ᐱᖁᔨᕗᖔᓕᐊᕕᓂᕐᒥᒃ ᐱᔾᔪᑎᖃᖅᑐᓂᒃ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᑐᕌᖓᔪᑦ ᖃᕆᓴᐅᔭᒃᑰᖅᑎᑕᐅᓂᖏᑦ ᐊᕐᕌᒍᑕᒫᖅᓯᐅᒻᒥᒃ ᑲᑎᒪᓂᖃᖅᑎᓪᓗᒋᑦ 

ᑲᓇᑕᐅᑉ, ᐊᕕᒃᑐᖅᓯᒪᔪᑦ ᐊᒻᒪ ᐅᑭᐅᖅᑕᖅᑐᒥᐅᑦ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐃᑦ. 

 

ᓈᓴᐅᑎᓕᒃ 67(c) ᐅᑯᓇᓃᑦᑐᖅ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᓐᓄᑦ 

ᐱᖁᔭᕐᔪᐊᕐᒥ ᐅᖃᖅᓯᒪᖕᒪᑦ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐱᔪᒪᒍᓂ “ᓂᓪᓕᕈᓐᓇᕐᕕᖃᖅᑎᑕᐅᔪᖅ 

ᖃᓄᖅ ᐊᒃᑐᐃᓂᖃᕈᓐᓇᕐᒪᖔᖓ ᐃᒻᒥᒨᖓᔪᑦ ᓴᐳᒻᒥᐅᓯᖅᑕᐅᓯᒪᓂᖏᓐᓂᒃ ᐱᖁᔭᒃᓴᓐᖑᖅᑎᑕᐅᓯᒪᔪᑦ ᐃᓗᐊᒍᑦ 

ᐅᕝᕙᓘᓐᓃᑦ ᒐᕙᒪᒃᑯᑦ ᐱᓕᕆᐊᓐᖑᖅᑎᓯᒪᔭᖏᑎᒍᑦ.” 

 

 

ᑲᑎᒪᔨᕋᓛᑦ ᐊᑐᓕᖁᔭᖓᑦ ᓈᓴᐅᑎᓕᒃ 11: 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᓄᓇᕗᑦ ᒐᕙᒪᒃᑯᑦ ᐅᑯᓄᖓ ᐅᓂᒃᑳᓄᑦ ᑭᐅᓕᕈᑎᒃ, ᐃᓚᓕᐅᔾᔨᖁᓪᓗᒋᑦ 

ᓇᓗᓇᐃᔭᑦᑎᐊᖅᓯᒪᔪᓂᒃ, ᖃᓄᐃᓕᖓᓕᕐᒪᖔᖏᑦ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑐᐊᖅ ᐊᑐᖅᑐᓂᒃ 

ᐱᖁᔭᒃᓴᓕᐅᕐᓂᖏᑦ, ᐃᓚᓕᐅᓪᓗᒍ ᐱᖁᔭᕐᔪᐊᖅ ᐃᓗᓕᖃᐅᕐᓂᐊᕐᓂᖏᑦ ᓴᖅᑭᑦᑎᓂᕐᒥᒃ ᑭᒡᓕᓯᓂᐊᕐᓂᑯᕕᓂᕐᓂᒃ 

ᐊᒻᒪ ᐊᓯᖏᓐᓂᒃ ᑐᓴᐅᒪᔾᔪᑎᓂᒃ ᐊᐃᑦᑐᕐᓗᒃᑕᐅᔪᓐᓇᖅᑐᑦ ᒥᒃᓵᓅᖓᔪᓂᒃ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐱᓕᕆᕕᐊ ᐅᖃᖃᑎᖃᖁᓪᓗᒍ 

ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑎᑎᕋᕐᕕᖓᓐᓂᒃ, ᐱᔾᔪᑎᒋᓗᒋᑦ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒨᖓᔪᑐᐊᓂᒃ ᑲᓐᖑᓇᖅᑑᑎᑦᑎᓂᕐᒧᑦ ᐱᖁᔭᕐᔪᐊᓕᐅᕐᓂᐊᕐᓂᕐᒥᒃ, ᐊᒻᒪ ᑎᑎᕋᕐᕕᐅᑉ 

ᐊᑐᓕᖁᔭᓕᐊᖏᑦ ᒪᓕᒐᓕᐅᕐᕕᖕᒧᑦ ᓴᖅᑭᑕᐅᓗᑎᒃ ᐱᖁᔭᒃᓴᖅ ᓴᖅᑭᑕᐅᓚᐅᖅᑎᓪᓗᒍ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᓄᓇᕗᑦ ᒐᕙᒪᒃᑯᑦ ᐅᑯᓄᖓ ᐅᓂᒃᑳᓄᑦ ᑭᐅᓕᕈᑎᒃ, ᐃᓚᓕᐅᔾᔨᖁᓪᓗᒋᑦ 

ᓇᓗᓇᐃᔭᑦᑎᐊᖅᓯᒪᔪᓂᒃ, ᖃᓄᐃᑦᑐᑦ ᑐᓴᐅᒪᔾᔪᑏᑦ − ᐊᒻᒪ ᐃᒻᒥᒨᖓᔪᓂᒃ ᐃᓕᓐᓂᐊᕈᑎᐅᓂᐊᖅᑐᓂᒃ 

ᐱᓕᒻᒪᒃᓴᐅᑎᓂᒡᓗ ᐊᑐᐃᓐᓇᕈᖅᑎᑕᐅᓂᐊᕐᓗᑎᒃ ᐃᖅᑲᓇᐃᔭᖅᑎᓄᑦ ᑳᓐᑐᕌᒃᑕᐅᓯᒪᔪᓄᓪᓗ ᐃᖅᑲᓇᐃᔭᖅᑎᓂᒃ 

ᐃᓄᒋᐊᒃᑐᒃᑯᕕᖕᓂ ᐊᒻᒪ ᐃᑲᔪᖅᑕᐅᔭᕆᐊᓕᖕᓄᑦ ᓇᔪᒐᕐᓂ ᐃᖅᑲᓇᐃᔭᖅᑎᓄᑦ ᓄᓇᕗᒻᒥ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᓄᓇᕗᑦ ᒐᕙᒪᒃᑯᑦ ᐅᑯᓄᖓ ᐅᓂᒃᑳᓄᑦ ᑭᐅᓕᕈᑎᒃ ᓇᓗᓇᐃᔭᐃᓗᑎᒃ, 

ᐃᓗᓕᑯᓘᔭᖃᐅᕐᓗᑎᒃ, ᖃᓄᐃᑦᑐᓂᒃ ᑐᑭᓯᓇᓱᖕᓂᖃᖅᓯᒪᖕᒪᖔᖏᑦ, ᐅᕝᕙᓘᓐᓃᑦ 

ᑐᑭᓯᓇᓱᖕᓂᖃᕐᓂᐊᕐᓂᐊᕐᒪᖔᖏᑦ, ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᑎᑎᕋᕐᕕᐊᓂᒃ, 

ᐱᔾᔪᑎᒋᓗᒍ ᐊᑐᓕᖅᑎᑕᐅᓂᖓ ᓄᑖᖅ ᐅᑭᐅᖅᑕᖅᑐᒥ ᐃᓱᒪᓕᕆᓂᕐᒧᑦ ᐱᖁᔭᕐᔪᐊᖅ ᐊᒻᒪ ᐊᓯᖏᑦ 

ᖃᓄᐃᓕᐅᕐᓂᐅᔪᑦ ᐃᓱᒪᓕᕆᓂᕐᒧᑦ ᕿᒥᕐᕈᔩᑦ ᑲᑎᒪᔨᖏᑦᑕ ᐱᓕᕆᐊᕆᓯᒪᔭᖏᑦ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᓄᓇᕗᑦ ᒐᕙᒪᒃᑯᑦ ᐅᑯᓄᖓ ᐅᓂᒃᑳᓄᑦ ᑭᐅᓕᕈᑎᒃ, ᐃᓚᓕᐅᔾᔨᖁᓪᓗᒋᑦ 

“ᒐᕙᒪᐅᖃᑎᒌᑦ ᐊᒥᖅᑳᖃᑦᑕᕐᓂᐊᕐᓂᖏᓐᓄᑦ ᒪᓕᒐᓂᒃ” ᑕᐃᔭᐅᖅᑲᐅᔪᓂᒃ ᓄᓇᕗᑦ ᒐᕙᒪᒃᑯᓐᓂᒃ ᑭᒡᒐᖅᑐᐃᔪᑦ 

ᖃᐃᖁᔭᐅᓯᒪᔪᑦ ᐅᓂᒃᑳᖅᑎᓪᓗᒍ ᑲᑎᒪᔨᕋᓛᓄᑦ ᓯᑎᐱᕆ 27, 2022−ᒥ. 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᓄᓇᕗᑦ ᒐᕙᒪᒃᑯᑦ ᐅᑯᓄᖓ ᐅᓂᒃᑳᓄᑦ ᑭᐅᓕᕈᑎᒃ, ᐃᓚᓕᐅᔾᔨᖁᓪᓗᒋᑦ 

ᓇᓗᓇᐃᔭᑦᑎᐊᖅᓯᒪᔪᓂᒃ, ᖃᓄᐃᓕᖓᓕᕐᒪᖔᖓ ᑐᓴᐅᒪᔾᔪᑎᓂᒃ ᐊᒥᖅᑳᕐᓂᐊᕐᓂᕐᒧᑦ ᐊᖏᕈᑎᓕᐊᕆᔭᐅᕙᓪᓕᐊᔪᑦ 

ᓄᓇᕗᑦ ᑐᓐᖓᕕᒃᑯᓐᓄᑦ ᐱᔾᔪᑎᓖᑦ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᑐᕌᖓᑐᐃᓐᓇᖅᑐᑦ ᑎᑎᖅᑲᖁᑏᑦ, ᐃᓚᓕᐅᓪᓗᒍ 

ᐳᕙᒡᓗᖕᓂᕐᒧᑦ ᑐᕌᖓᔪᑦ, ᐊᒻᒪ ᐊᖏᕈᑏᑦ ᐊᔾᔨᖏᑦ ᒪᓕᒐᓕᐅᕐᕕᖕᒧᑦ ᓴᖅᑭᑕᐅᔪᓐᓇᖅᓯᑐᐊᖅᐸᑕ ᓴᖅᑭᑕᐅᓗᑎᒃ. 

 

 

 

 

 

 

 
 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



 15 

ᐱᔾᔪᑖ:  ᒐᕙᒪᒃᑯᓐᓂ ᐃᖅᑲᓇᐃᔭᖅᑏᑦ ᑮᓇᐅᔾᔭᒃᓵᖏᑕ ᓴᖅᑭᑕᐅᓂᖏᑦ  

 

2017−ᖑᑎᓪᓗᒍ, ᒪᓕᒐᓕᐅᕐᕕᒃ ᐊᑕᐅᓯᐅᓐᖏᑦᑐᓂᒃ ᐋᖅᑭᒋᐊᖅᓯᓚᐅᖅᓯᒪᔪᑦ ᑐᓴᐅᒪᔾᔪᑎᑦ 

ᐊᑐᐃᓐᓇᕈᖅᑎᑕᐅᓂᖏᓐᓄᑦ ᐃᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᓂᖏᑦᑕ ᐱᖁᔭᕐᔪᐊᖓᓐᓂᒃ, ᐃᓚᓕᐅᓪᓗᒋᑦ ᓄᑖᑦ 

ᒪᓕᒐᐃᑦ ᒪᓕᒐᖅᑎᒍᑦ ᐱᔪᓐᓇᖅᑎᑦᑎᔾᔪᑏᑦ, ᓴᖅᑭᑦᑎᓂᐊᖅᑎᓪᓗᒋ ᓇᓗᓇᐃᖅᑕᐅᓯᒪᔪᑦ ᒐᕙᒪᒃᑯᓐᓄᑦ 

ᐃᖅᑲᓇᐃᔭᖅᑏᑦ ᑮᓇᐅᔭᓕᐊᖏᓐᓂᒃ.  ᑕᐃᒪᐃᒃᑲᓗᐊᖅᑎᓪᓗᒍ, ᓄᑖᑦ ᒪᓕᒐᐃᑦ ᑕᒪᑐᒧᖓ ᐊᑐᓕᖅᑎᑦᑎᔾᔪᑏᑦ 

ᐊᓯᔾᔨᕐᓃᑦ ᓱᓕ ᐊᓂᒍᖅᑎᑕᐅᓯᒪᓐᖏᑦᑐᑦ. 

 

 

ᑲᑎᒪᔨᕋᓛᑦ ᐊᑐᓕᖁᔭᖓᑦ ᓈᓴᐅᑎᓕᒃ 12: 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᓄᓇᕗᑦ ᒐᕙᒪᒃᑯᑦ ᐅᑯᓄᖓ ᐅᓂᒃᑳᓄᑦ ᑭᐅᓕᕈᑎᒃ, ᐃᓚᓕᐅᔾᔨᖁᓪᓗᒋᑦ 

ᓇᓗᓇᐃᔭᑦᑎᐊᖅᓯᒪᔪᓂᒃ ᖃᓄᐃᓕᖓᓕᕐᒪᖔᖏᑦ ᒪᓕᒐᓕᐅᕐᓂᖅ ᑐᓴᐅᒪᔾᔪᑎᑦ ᐊᑐᐃᓐᓇᕈᖅᑎᑕᐅᓂᖏᓐᓄᑦ 

ᐃᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᓂᖏᑦᑕ ᐱᖁᔭᕐᔪᐊᖓᓃᑦᑐᑦ ᓈᓴᐅᑎᓖᑦ 73(L.1) ᐊᒻᒪ (L2), ᐱᔾᒧᑎᒋᓗᒋᑦ 

ᐃᓚᖏᑕ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑏᑦ ᑮᓇᐅᔭᓕᐊᖏᑕ ᓴᖅᑭᑦᑎᔪᓐᓇᕐᓂᖅ. 

ᐱᔾᔪᑖ: ᐃᖅᑲᓇᐃᔭᖅᑐᓕᕆᓂᖅ ᐊᒻᒪ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ 

ᓴᐳᒻᒥᐅᓯᖅᑕᐅᓯᒪᓂᖏᓐᓄᑦ ᐱᖁᔭᕐᔪᐊᖅ 

 

ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᑎᑎᕋᖅᓯᒪᓕᖅᑐᖅ ᐊᑕᐅᓯᐅᓐᖏᑦᑐᓂᒃ ᕿᒥᕐᕈᓂᕐᒧᑦ 

ᐅᓂᒃᑳᓂᒃ ᐅᖃᖅᓯᒪᔪᓂᒃ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ ᐱᖁᔭᕐᔪᐊᖅ “ᑖᓐᓇ ᐱᖁᔭᕐᔪᐊᖅ 

ᐊᑐᖅᑎᑕᐅᑐᐃᓐᓇᓕᕐᒥᔪᖅ ᐃᖅᑲᓇᐃᔭᖅᑐᓕᕆᓂᒃᑯᑦ ᐊᑲᐅᓐᖏᓕᐅᕈᑏᑦ ᑲᒪᒋᔭᐅᑎᓪᓗᒋᑦ ᓄᓇᕗᑦ ᒐᕙᒪᒃᑯᑦ 

ᐃᓗᐊᓂ.” 

 

ᑲᑎᒪᔨᕋᓛᑦ ᓵᖓᓐᓃᑎᓪᓗᒍ ᓯᑎᐱᕆ 27, 2022−ᒥ, ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ 

ᐃᒪᓐᓇ ᐅᖃᓚᐅᖅᑐᖅ: 

 

“ᑕᐃᒪᓐᓇ ᐱᔾᔪᑎᖃᓐᖏᖢᓂ ᒪᓕᒐᖅ ᑕᕝᕙᐅᕗᖅ; ᑕᐃᒪᐃᓕᐅᖅᑐᒃᓴᐅᑕᐅᓐᖏᓐᓇᒥ, 

ᑕᐃᒪᐃᒃᑲᓗᐊᖅᑎᓪᓗᒍ, ᑕᐃᒪᓐᓇ ᐊᑐᖅᑕᐅᔪᖅ.  ᑕᐃᒪᐃᒃᑲᓗᐊᖅᑎᓪᓗᒍ ᐊᓯᐊᒍᖔᖅ ᑕᒪᓐᓇ 

ᑲᒪᒋᔪᓐᓇᖅᑰᖅᑕᕗᑦ.  ᑕᐃᒫᑐᐃᓐᓇᖅ ᐊᑯᓂᐊᓗᒃ ᐅᖃᐅᓯᕆᔪᓐᓇᖅᑕᕗᑦ, ᑭᓯᐊᓂᓗ ᐃᒪᓐᓇ 

ᑲᒪᒋᔪᓐᓇᖅᑕᕗᑦ, ᓲᕐᓗᖃᐃ ᐅᖃᕈᒪ ᐊᖏᖃᑎᒌᖕᓂᒃᑰᕈᑎᒋᓗᒍ ᑖᒃᑯᖕᓄᖓ ᑲᑐᔾᔨᖃᑎᒌᖕᓄᑦ, 

ᐆᒃᑑᑎᒋᓗᒍ, ᓲᕐᓗ ᑭᓇᑐᐃᓐᓇᖅ ᐸᐃᑉᐹᑎᒍᑦ ᐊᔪᐃᓐᓈᕈᑎᓂᒃ ᐱᒋᐊᖅᑎᑦᑎᕐᐸᑦ, ᖃᓄᐃᑦᑐᓂᒃ 

ᑐᓴᐅᒪᔾᔪᑎᓂᒃ ᐱᔪᓐᓇᓪᓗᐊᕐᓂᕐᒥᓂᒃ, ᖃᓄᐃᑦᑐᓂᒃ ᑐᓴᐅᒪᔾᔪᑎᓂᒃ ᐱᔭᕆᐊᖃᓐᖏᓐᓂᕐᒥᒃ, ᑕᐃᒪ 

ᐊᖏᕈᑎᑕᖃᓕᕇᖅᐳᖅ ᖃᓄᖅ ᑐᓴᐅᒪᔾᔪᑏᑦ ᐊᑐᖅᑕᐅᓇᔭᕐᒪᖔᖏᑦ ᐊᔪᐃᓐᓈᕈᑎᖃᕐᓂᐅᑉ 

ᐱᕙᓪᓕᐊᔾᔪᓯᖏᑦᑎᒍᑦ.” 

 

ᓈᓴᐅᑎᓕᒃ 1104 ᓄᓇᕗᑦ ᒐᕙᒪᒃᑯᑦ ᐃᖅᑲᓇᐃᔭᖅᑏᑦ ᐅᖃᓕᒫᒐᖏᑦ (“ᑐᓴᐅᒪᔾᔪᑎᓂᒃ ᓴᖅᑭᑦᑎᓂᖅ”) 

ᑭᖑᓪᓕᖅᐹᒥᒃ ᓄᑖᓐᖑᕆᐊᖅᑎᑕᐅᓚᐅᖅᓯᒪᔪᖅ ᐊᐃᕐᕆᓕ 10, 2006−ᒥ, ᐊᕐᕌᒍᑦ ᖁᓕᑦ ᑕᓪᓕᒪᓪᓗ 

ᐅᖓᑖᓃᓕᖅᑐᖅ. 

 

ᑲᑎᒪᔨᕋᓛᑦ ᐊᑐᓕᖁᔭᖓᑦ ᓈᓴᐅᑎᓕᒃ 13: 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᓄᓇᕗᑦ ᒐᕙᒪᒃᑯᑦ ᐅᑯᓄᖓ ᐅᓂᒃᑳᓄᑦ ᑭᐅᓕᕈᑎᒃ ᓇᓗᓇᐃᔭᐃᓗᑎᒃ, 

ᐃᓗᓕᑯᓘᔭᖃᐅᕐᓗᑎᒃ, ᑭᓱᓂᒃ ᐅᖃᖃᑎᒌᖃᑎᖃᓚᐅᕐᒪᖔᖓ ᓄᓇᕗᒻᒥ ᐃᖅᑲᓇᐃᔭᖅᑏᑦ ᑲᑐᔾᔨᖃᑎᒌᖏᓐᓂᒃ ᐊᒻᒪ 

ᓄᓇᕗᒻᒥ ᐃᓕᓴᐃᔩᑦ ᑲᑐᔾᔨᖃᑎᒌᖏᓐᓂᒃ, ᐱᔾᔪᑎᒋᓪᓗᒋᑦ ᐊᔪᐃᓐᓈᖃᕐᓂᕐᒧᑦ ᑐᕌᖓᔪᑦ ᐊᓯᔾᔨᖅᑕᐅᓂᐊᕐᒪᖔᖏᑦ 

ᐱᔾᔪᑎᒋᓪᓗᒋᑦ ᑐᓴᐅᒪᔾᔪᑎᓂᒃ ᐊᑐᐃᓐᓴᖃᕐᓂᖅ ᐊᒻᒪ ᐃᒻᒥᒨᖓᔪᑦ ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᑦ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ iᓄᓇᕗᑦ ᒐᕙᒪᒃᑯᑦ ᐅᑯᓄᖓ ᐅᓂᒃᑳᓄᑦ ᑭᐅᓕᕈᑎᒃ ᓇᓗᓇᐃᔭᐃᓗᑎᒃ, 

ᐃᓗᓕᑯᓘᔭᖃᐅᕐᓗᑎᒃ, ᖃᖓ ᓄᑖᓐᖑᖅᑎᑕᐅᒋᐊᕐᓂᐊᕐᒪᖔᖓ ᐃᖅᑲᓇᐃᔭᖅᑏᑦ ᐅᖃᓕᒫᒐᖓᑦ 1104 - 

ᑐᓴᐅᒪᔾᔪᑏᑦ ᓴᖅᑭᑕᐅᓂᖏᑦ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᒥᓂᔅᑕᔭᐅᔪᖅ ᑲᒪᒋᔭᓕᒃ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑏᑦ ᐱᖁᔭᕐᔪᐊᖓᓐᓂᒃ 

ᑐᒃᓯᕌᖃᕐᓗᓂ ᐃᖅᑲᓇᐃᔭᖅᑎᑦᑎᐊᕙᓕᕆᔨᐅᑉ ᑎᑎᕋᕐᕕᖓᑦ ᐅᖃᖃᑎᖃᕆᐊᕐᖓᕐᓗᓂ ᑐᓴᐅᒪᔾᔪᑎᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗᓕ ᑲᒥᓴᓇᒥᒃ, ᖃᓄᖅ ᑲᑐᔾᔨᖃᑎᒌᖕᓂᒃᑰᕈᓐᓇᕐᒪᖔᖏᒃ ᑖᒃᑯᐊ ᒪᕐᕉᒃ ᑎᒥᓐᖑᖅᑎᑕᐅᓯᒪᔫᒃ. 

ᐱᔾᔪᑖ:  ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᐊᕐᓂᕐᒧᑦ ᐊᖏᕈᑏᑦ ᐊᒻᒪ ᑕᒪᒃᑯᓄᖔᖓᔪᑦ 

 

ᐅᓄᑲᓪᓚᒃᑐᓂᒃ ᐅᑭᐅᖅᑕᖅᑐᒥ ᐱᖁᔭᖅᑕᖃᐅᖅᐳᖅ ᒐᕙᒪᒃᑯᑦ ᐊᖏᖃᑎᒌᖕᓂᒃᑯᑦ ᐊᒥᖅᑳᖃᑎᖃᕈᓐᓇᕐᓂᐊᕐᒪᑦ 

ᐊᓯᒥᖕᓂᒃ ᑎᒥᓐᖑᖅᑎᑕᐅᓯᒪᔪᓂᒃ. 

 

ᓄᕕᐱᕆ 8, 2016−ᒥ, ᓄᓇᕗᑦ ᒐᕙᒪᒃᑯᑦ ᑐᑭᒧᐊᕈᑏᑦ ᑎᑎᖅᑲᖁᑎᖏᑦ, ᑕᐃᒎᓯᓖᑦ ᖃᓄᐃᓕᐅᕈᓐᓇᕐᓂᖅ ᐃᒥᐊᓗᒃ 

ᐱᔾᔪᑎᒋᓪᓗᒍ ᐅᓗᕆᐊᓇᖅᑐᒨᓐᖏᓐᓂᖅᓴᐅᔾᔪᑕᐅᔪᓐᓇᖅᑐᑦ, ᒪᓕᒐᓕᐅᕐᕕᖕᒧᑦ ᓴᖅᑭᑕᐅᓚᐅᖅᓯᒪᔪᑦ.  ᑐᑭᒧᐊᕈᑏᑦ 

ᐃᓚᖓᑦ ᐃᒪᐃᓕᖓᔪᖅ: 

 

“ᐃᓛᓐᓂ ᐃᖅᑲᖅᑐᐃᕖᑦ, ᐃᖅᑲᖅᑐᐃᔨᕋᓛᑦ, ᐸᓖᓯᒃᑯᑦ ᐅᕝᕙᓘᓐᓃᑦ ᐊᓯᖏᑦ ᓄᓇᕗᒻᒥ ᑕᐃᒪᐃᑦᑐᓕᕆᔩᑦ, 

ᐃᓄᖕᒥᒃ ᐃᒥᐊᓗᒃᑕᐃᓕᒪᑎᑦᑎᔪᓐᓇᓲᑦ ᐃᒥᐊᓗᒍᓐᓇᕐᓂᖏᓪᓘᓐᓃᑦ ᑭᒡᓕᓕᐅᖅᑕᐅᓯᒪᓗᑎᒃ.  ᑕᒪᒃᑯᐊ 

ᑭᒡᓕᓕᐅᖅᑕᐅᓯᒪᓂᖏᑦ ᐊᑐᓕᖅᑎᑕᐅᓲᖑᕗᖅ ᑖᓐᓇ ᐃᓄᒃ, ᐃᒥᐊᓗᒃᓯᒪᓗᓂ, ᐃᒻᒥᒧᑦ ᐊᓯᒥᓂᒡᓘᓐᓃᑦ 

ᐅᓗᕆᐊᓇᖅᑐᒧᐊᖅᑎᑦᑎᓗᓂ.  ᑖᓐᓇ ᐃᓄᒃ ᐱᔭᒃᓴᓂᒃᑕᐅᕗᖅ ᑖᒃᑯᐊ ᑭᒡᓕᓕᐅᖅᑕᐅᓯᒪᔪᖅ 

ᐃᖅᑲᖅᑐᐃᕕᒃᑎᒍᑦ ᐊᑐᕆᐊᖃᖅᑎᓪᓗᓂᒋᑦ. 

 

ᑕᐃᒪᐃᒃᑲᓗᐊᖅᑎᓪᓗᒍ, ᑕᒪᒃᑯᐊ ᑭᒡᓕᓕᐅᖅᑕᐅᓯᒪᔪᑦ ᐊᑐᒃᑲᓐᓂᖁᓪᓗᒋᑦ ᐊᒻᒪ ᐃᒥᐊᓗᒃ ᐱᔾᔪᑎᒋᓗᒍ 

ᐅᓗᕆᐊᓇᖅᑐᒨᖁᓐᖏᒧᑦ ᑖᓐᓇ ᐃᓄᒃ ᐊᓯᖏᓪᓘᓐᓃᑦ, ᒐᕙᒪᒃᑯᑦ ᐃᑲᔪᖅᓱᐃᔪᓐᓇᖅᑐᑦ ᐃᖅᑲᖅᑐᐃᕕᒃᑎᒍᑦ 

ᑭᒡᓕᓕᐅᖅᑕᐅᓯᒪᔪᑦ ᐃᒥᐊᓗᖕᒥᒃ ᑎᑭᓴᐃᔾᔪᑎᑖᖅᑎᑦᑎᓐᖏᓐᓂᒃᑯᑦ ᑖᓐᓇ ᐃᓄᒃ.  ᑕᒪᓐᓇ 

ᐃᖏᕐᕋᑦᑎᐊᕐᓂᐊᖅᐸᑦ, ᑕᐃᒃᑯᐊ ᑎᑭᓴᐃᔪᓐᓇᐅᑎᓕᕆᔩᑦ ᖃᐅᔨᒪᔭᕆᐊᖃᕐᓂᐊᖅᑐᑦ ᐃᒥᐊᓗᖕᒧᑦ 

ᑭᒡᓕᓕᐅᖅᑕᐅᓯᒪᔪᑦ ᑭᒃᑰᖕᒪᖔᖏᓐᓂᒃ. 

 

ᒐᕙᒪᒃᑯᑦ ᑐᑭᓯᓇᓱᖕᓂᐊᖅᑐᑦ ᖃᓄᖅ ᐃᑲᔪᒃᑲᓐᓂᕈᓐᓇᕐᒪᖔᕐᒥ ᐱᔾᔪᑎᒋᓗᒋᑦ ᑕᐃᒃᑯᐊ ᐃᒥᐊᓗᖕᒧᑦ 

ᑭᒡᓕᓕᐅᖅᑕᐅᓯᒪᔪᑦ ᐃᖅᑲᖅᑐᐃᕕᒃᑎᒍᑦ, ᐃᒻᒪᖄ ᑎᑭᓴᐃᔪᓐᓇᐅᑎᑖᖅᑎᑦᑎᖃᑦᑕᓐᖏᓪᓗᑎᒃ 

ᑭᒡᓕᓕᐅᖅᑕᐅᓯᒪᔪᓂᒃ; ᐊᒻᒪ ᖃᓄᖅᑑᕈᑎᖃᕐᓗᑎᒃ ᖃᓄᖅ ᑐᓴᐅᒪᖃᑎᒌᑦᑎᐊᒃᑲᓐᓂᕈᓐᓇᕐᒪᖔᖏᑦ 

ᐃᖅᑲᖅᑐᐃᕖᑦ ᐊᒻᒪ ᑎᑭᓴᐃᔪᓐᓇᐅᑎᓕᕆᔩᑦ ᐱᔾᔪᑎᒋᓪᓗᒋᑦ ᐃᒥᐊᓗᖕᒧᑦ ᑭᒡᓕᓕᐅᖅᑕᐅᓯᒪᔪᑦ, 

ᐃᒥᐊᓗᒋᐊᖃᓐᖏᑦᑐᑦ, ᐃᓱᖃᖅᑎᑕᐅᔪᓪᓗ ᓄᓇᕗᒻᒥᐅᑕᐃᑦ, ᐃᓱᒪᒋᓯᓐᓈᕐᓗᒋᑦ ᐃᓅᑉ ᐱᔪᓐᓇᐅᑎᖏᑦ.” 

 

ᑲᑎᒪᔨᕋᓛᑦ ᐊᑐᓕᖁᔭᖓᑦ ᓈᓴᐅᑎᓕᒃ 14: 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᓄᓇᕗᑦ ᒐᕙᒪᒃᑯᑦ ᐅᑯᓄᖓ ᐅᓂᒃᑳᓄᑦ ᑭᐅᓕᕈᑎᒃ ᐃᓚᓕᐅᔾᔨᓂᐊᖅᐳᑦ 

ᐃᓗᓕᖃᐅᑯᓘᔭᖅᑐᓂᒃ ᓇᓗᓇᐃᔭᐃᓯᒪᔪᓂᒃ ᐊᑐᓂ ᑐᓴᐅᒪᔾᔪᑎᓂᒃ ᐊᒥᖅᑳᖃᑦᑕᕐᓂᐊᕐᓂᕐᒧᑦ ᐊᖏᕈᑎᓕᐊᕆᔭᐅᓯᒪᔪᑦ 

ᓄᓇᕗᑦ ᒐᕙᒪᒃᑯᑦ ᐱᓕᕆᕕᖏᑦ, ᑎᒥᓐᖑᖅᑎᓯᒪᔭᖏᑦ ᐊᒻᒪ ᐅᑭᐅᖅᑕᖅᑐᒥ ᑯᐊᐳᕇᓴᓐ ᐊᑐᕐᓗᒋᑦ ᐅᑭᐅᖅᑕᖅᑐᒥ 

ᐱᖁᔭᕐᔪᐊᖅᑎᒍᑦ ᐱᔪᓐᓇᐅᑎᑖᕆᓯᒪᔭᒥᒍᑦ, ᐊᐃᕐᕆᓕ 1, 2019-ᒥᑦ ᒫᔾᔨ 31, 2022−ᒧᑦ ᑎᑭᓪᓗᒍ, ᐊᒻᒪ 

ᓇᓗᓇᐃᔭᖅᓯᒪᔪᑦ ᐃᓚᖃᖃᑕᐅᓗᑎᒃ ᑐᑭᓯᓇᓱᖃᑎᖃᓚᐅᕐᒪᖔᖏᑦ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇᒥᒃ ᑕᒪᓐᓇ ᐸᕐᓈᕆᔭᐅᓕᖅᑎᓪᓗᒍ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᓄᓇᕗᑦ ᒐᕙᒪᒃᑯᑦ ᐅᑯᓄᖓ ᐅᓂᒃᑳᓄᑦ ᑭᐅᓕᕈᑎᒃ ᓇᓗᓇᐃᔭᐃᓗᑎᒃ, 

ᐃᓗᓕᑯᓘᔭᖃᐅᕐᓗᑎᒃ, ᖃᓄᐃᑦᑐᑦ ᐊᐅᓚᔾᔭᐃᔾᔪᑏᑦ ᐊᑐᖅᑕᐅᓯᒪᓕᕐᒪᖔᖏᑦ ᐅᓪᓗᒥᒧᑦ ᑎᑭᓪᓗᒍ, ᐱᔾᔪᑎᒋᓗᒋᑦ 

:ᐃᑲᔪᖅᓱᐃᓂᖅ ᐃᖅᑲᖅᑐᐃᕕᒃᑎᒍᑦ ᐃᒥᐊᓗᖕᒧᑦ ᑭᒡᓕᓕᐅᖅᑕᐅᓯᒪᔪᓂᒃ” ᐅᓂᒃᑳᓕᒃ ᐅᑯᓇᓂ ᖃᓄᐃᓕᐅᕈᓐᓇᕐᓂᖅ 

ᐃᒥᐊᓗᒃ ᐱᔾᔪᑎᒋᓪᓗᒍ ᐅᓗᕆᐊᓇᖅᑐᒨᓐᖏᓐᓂᖅᓴᐅᔾᔪᑕᐅᔪᓐᓇᖅᑐᑦ, ᐃᓚᓕᐅᓪᓗᒋᑦ ᓇᓗᓇᐃᔭᐃᑦᑎᐊᖅᓯᒪᔪᑦ ᑭᓱᑦ 

ᑐᓴᐅᒪᔾᔪᑏᑦ ᐊᒥᖅᑳᖅᑕᐅᖃᑦᑕᕐᒪᖔᖏᑦ ᓄᓇᕗᒻᒥ ᐃᒥᐊᓗᓕᕆᓂᕐᒧᑦ ᓱᕐᕋᖕᓇᖅᑐᓕᕆᓂᕐᒧᓪᓗ ᑲᒥᓴᐃᑦ 

ᐱᔾᔪᑎᒋᓪᓗᒋᑦ ᐃᒥᐊᓗᖕᒧᑦ ᑭᒡᓕᓕᐅᖅᑕᐅᓯᒪᔪᑦ ᐃᖅᑲᖅᑐᐃᕕᒃᑎᒍᑦ. 

ᐱᔾᔪᑖ:  ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᓂᖏᓐᓄᑦ ᐱᖁᔭᕐᔪᐊᑉ ` 

  ᐋᖅᑭᒋᐊᖅᑕᐅᓂᖓ 

 

ᓈᓴᐅᑎᓕᒃ 37 ᐅᑯᓇᓂ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᓐᓄᑦ ᐱᖁᔭᕐᔪᐊᖅ, 

ᐃᓚᖓᒍᑦ ᐃᒪᐃᑎᑦᑎᔪᓐᓇᖅᑐᖅ: 

 

ᓂᐊᖁᕆᔭᐅᔫᑉ ᐃᓱᒪᓕᐊᖓᓂᒃ ᐊᔪᐃᓐᓈᕈᑎᖃᕐᓂᖅ 

37. (1) ᑐᒃᓯᕋᐅᓯᐅᖅᑐᖅ ᐅᕝᕙᓘᓐᓃᑦ ᐊᓯᐊ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖓᑕ ᓂᐊᖁᖓᓂᒃ 

ᐊᔪᐃᓐᓈᕈᑎᖃᕈᓐᓇᖅᑐᖅ ᐊᑐᕐᓗᒍ ᓈᓴᐅᑎᓕᒃ 36 ᓄᓇᕗᑦ ᐃᖅᑲᖅᑐᐃᔨᖏᑎᒍᑦ. 

 

ᑕᐃᒪᐃᒃᑲᓗᐊᖅᑎᓪᓗᒍ, ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᓇᓗᓇᐃᑦᑎᐊᖅᓯᒪᔪᒃᑯᑦ 

ᐱᒧᓐᓇᕐᓂᖅᑖᖅᑎᑕᐅᓯᒪᓴᓐᖏᑦᑐᖅ ᐱᖁᔭᕐᔪᐊᖅᑎᒍᑦ ᐊᔪᐃᓐᓈᕈᑎᖃᕐᓂᖅ ᒐᕙᒪᒃᑯᑦ ᑎᒥᓐᖑᖅᑎᓯᒪᖓᑕ 

ᐃᓱᒪᓕᐊᕆᓚᐅᖅᑕᖓᓐᓂᒃ ᐊᑐᓕᖁᔭᖏᑎᒍᑦ. 

 

ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ 2021-2022 ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᑕ ᐃᓗᐊᓃᑦᑐᖅ 

ᒪᒃᐱᖅᑐᒐᖅ 21−ᒥ ᐅᖃᖅᓯᒪᔪᖅ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᓐᓄᑦ 

ᐱᖁᔭᕐᔪᐊᖅ ᐋᖅᑭᒋᐊᖅᑕᐅᖁᓪᓗᒍ “ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐱᔪᓐᓇᕐᓂᖅᑖᖁᓪᓗᒍ 

ᑎᓕᐅᕈᑎᒃᑯᑦ ᓴᖅᑭᑦᑎᒋᐊᖃᖅᑎᑦᑎᔪᓐᓇᖅᓯᓗᓂ ᑎᑎᖅᑲᓂᒃ.”  ᑖᓐᓇ ᐊᑐᓕᖁᔭᖅ ᑕᐃᒪᓐᓇ 

ᑎᑎᕋᖅᑕᐅᖃᓯᐅᔾᔭᐅᓚᐅᖅᓯᒪᖕᒥᔪᖅ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᓚᐅᖅᑐᒧᑦ.  

ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᓚᐅᖅᑐᒧᑦ ᑭᐅᒍᒥᒃ ᐊᑐᓕᖁᔭᓕᐊᖓᓄᑦ, ᒐᕙᒪᒃᑯᑦ 

ᓇᓗᓇᐃᖅᓯᓚᐅᖅᓯᒪᔪᑦ ᐃᓱᒫᓘᑎᖃᕐᓂᕐᒥᓂᒃ “ᑖᓐᓇ ᑎᑎᕋᕐᕕᒃ ᑕᐃᒪᐃᑦᑐᓂᒃ ᐱᔪᓐᓇᕐᓂᖅᑖᖅᑎᑕᐅᒃᐸᑦ 

ᓂᕆᐅᓇᓐᖏᑦᑐᓄᑦ ᑎᑭᐅᑎᔪᓐᓇᑐᐃᓐᓇᕆᐊᖃᕐᓂᖏᓐᓂᒃ ᐊᓯᖏᑦ ᐱᒋᐊᖅᑎᑕᕕᓃᑦ ᓯᕗᓪᓕᐅᔾᔭᐅᓯᒪᔪᓪᓗ 

ᐱᓪᓗᒋᑦ.” 

 

ᑲᑎᒪᔨᕋᓛᑦ ᐊᑐᓕᖁᔭᖓᑦ ᓈᓴᐅᑎᓕᒃ 15: 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᓄᓇᕗᑦ ᒐᕙᒪᒃᑯᑦ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒧᓪᓗ ᑐᕌᖓᔪᑦ 

ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᓐᓄᑦ ᐱᖁᔭᕐᔪᐊᖅ ᐋᖅᑭᒋᐊᕈᑎᒃᓴᖏᓐᓂᒃ ᓴᖅᑭᑦᑎᓗᑎᒃ ᐊᑐᖅᑐᓂᒃ 36, 49.6 ᐊᒻᒪ 

49.13, ᑖᓐᓇ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖓᓐᓄᑦ ᓂᐊᖁᕆᔭᐅᔪᖅ ᑎᑎᖅᑲᑎᒍᑦ ᐱᔾᔪᑎᓂᒃ ᓇᓗᓇᐃᕆᓗᓂ 

ᐃᓱᒪᓕᐊᕆᔭᐅᓚᕐᓂᕐᒨᖓᔪᓂᒃ, ᐱᔾᔪᑎᒋᓗᒋᑦ ᐊᑐᓕᖁᔭᓕᐊᕆᔭᐅᓯᒪᔪᑦ ᑐᓴᐅᒪᔾᔪᑎᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᓄᓇᕗᑦ ᒐᕙᒪᒃᑯᑦ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒧᓪᓗ ᑐᕌᖓᔪᑦ 

ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᓐᓄᑦ ᐱᖁᔭᕐᔪᐊᖅ ᐋᖅᑭᒋᐊᕈᑎᒃᓴᖏᓐᓂᒃ ᓴᖅᑭᑦᑎᓗᑎᒃ ᑖᓐᓇ 

ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐱᔪᓐᓇᕐᓂᖅᑖᖅᑎᑕᐅᖁᓪᓗᒍ ᒐᕙᒪᒃᑯᑦ 

ᑎᒥᓐᖑᖅᑎᓯᒪᔭᖓᑕ ᓂᐊᖁᖓᑕ ᐃᓱᒪᓕᐊᕆᓂᖓᓂᒃ ᐊᔪᐃᓐᓈᕈᑎᖃᕈᓐᓇᕐᓗᓂ ᐊᑐᕐᓗᒋᑦ 36, 49.6 ᐊᒻᒪ 49.13 

ᐅᑯᓇᓂ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒧᓪᓗ ᑐᕌᖓᔪᑦ ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᓐᓄᑦ ᐱᖁᔭᕐᔪᐊᑉ 

ᐃᓗᐊᓃᑦᑐᑦ ᓄᓇᕗᑦ ᐃᖅᑲᖅᑐᐃᕕᖏᑎᒍᑦ. 

ᐅᔾᔨᕆᔭᑦ ᐊᑐᓕᖁᔭᓪᓗ ᑐᕌᖓᔪᑦ ᑐᓴᐅᒪᔾᔪᑎᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᑎᑎᕋᕐᕕᐊᓄᑦ 
 

 
ᐱᔾᔪᑖ: ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᑎᑎᕋᕐᕕᐊᑕ ᐊᕐᕌᒍᑕᒫᖅᓯᐅᑏᑦ 

ᐅᓂᒃᑳᓕᐊᖏᑦ ᒪᓕᒐᓕᐅᕐᕕᖕᒧᐊᖅᑕᐅᖃᑦᑕᖅᑐᑦ ᐊᒻᒪ ᐃᑭᐊᖅᑭᕕᒃᑰᖅᑎᑕᐅᖃᑦᑕᖅᑐᑦ 

 

ᓈᓴᐅᑎᓕᒃ 68 ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᓐᓄᑦ ᐱᖁᔭᕐᔪᐊᑉ ᐃᓗᐊᓃᑦᑐᖅ 

ᐃᒪᓐᓇ ᐅᖃᖅᓯᒪᔪᖅ: 

 

ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ 

68. (1) ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ, ᑮᓇᐅᔭᓕᕆᓐᓇᐅᑉ ᐊᕐᕌᒍᐊ ᐃᓱᒪᑕᒫᑦ 

ᐊᒻᒪ ᐱᖓᓲᔪᖅᑐᑦ ᑕᖅᑭᑦ ᑐᖔᓂ, ᒪᓕᒐᓕᐅᕐᕕᖕᒧᑦ ᐅᖃᖅᑎᒧᑦ ᑐᓐᓂᖅᑯᑎᖃᖃᑦᑕᕐᓂᐊᖅᐳᖅ ᐅᑯᐊ 

ᐱᖁᔭᕐᔪᐊᑦ ᐊᑑᑎᖃᑦᑎᐊᕐᒪᖔᖏᑕ ᖃᐅᔨᓵᕆᔭᕕᓂᕐᒥᓂᒃ ᐊᒻᒪ ᐅᓂᒃᑲᐅᓯᖃᕐᓗᓂ ᑐᓴᐅᒪᔾᔪᑎᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᖃᓄᐃᓕᐅᖃᑦᑕᕐᓂᕕᓂᖏᓐᓂᒃ ᐅᑯᑎᒎᓇᖅ ᐱᖁᔭᕐᔪᐊᖅᑎᒍᑦ 

ᐊᑐᖅᑎᓪᓗᒍ ᑮᓇᐅᔭᓕᕆᓐᓇᐅᑉ ᐊᕐᕌᒍᐊ, ᐃᓚᓕᐅᓪᓗᒋᑦ ᑐᓴᐅᒪᔾᔪᑏᑦ ᐊᑐᓕᖁᔭᓕᐅᕐᓂᖅᐸᑦ 

ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᕿᒥᕐᕈᓇᓂᖅ ᒪᓕᒃᑕᐅᓚᐅᓐᖏᑎᓪᓗᒍ. 

 

ᐅᓂᒃᑳᓂᒃ ᒪᓕᒐᓕᐅᕐᕕᖕᒧᑦ ᓴᖅᑭᑦᑎᓂᖅ 

(2) ᐅᖃᖅᑎ, ᐱᔪᓐᓇᖅᓂᑐᐊᕈᓂ, ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᑦᑕ ᐊᔾᔨᖏᓐᓂᒃ ᒪᓕᒐᓕᐅᕐᕕᖕᒧᑦ 

ᓴᖅᑭᑦᑎᖃᑦᑕᕐᓂᐊᖅᐳᖅ ᐊᑐᕐᓗᒍ ᐅᖃᖅᓯᒪᔪᖅ ᐃᓚᕈᓯᐊᓂ (1). 

 

ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᐅᑉ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᑦ 2021-2022−ᒥ 

ᒪᓕᒐᓕᐅᕐᕕᖕᒧᑦ ᓴᖅᑭᑕᐅᓚᐅᖅᓯᒪᔪᑦ ᒪᐃ 25, 2022-ᒥ, 2021-2022 ᑮᓇᐅᔭᓕᕆᓐᓇᐅᑉ ᐊᕐᕌᒍᐊ 

ᐃᓱᓕᓚᐅᖅᑎᓪᓗᒍ ᐅᓪᓗᑦ 60 ᑐᖔᓂ.  ᑲᑎᒪᔨᕋᓛᑦ ᖁᔭᓕᕗᑦ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇ ᑭᖑᕙᓐᖏᖢᓂ ᐅᓂᒃᑳᓕᐊᕕᓂᕐᒥᓂᒃ ᖃᐃᑦᑎᔪᓐᓇᓚᐅᕐᒪᑦ. 

 

ᒪᓕᒐᐃᑦ ᐊᖏᖅᑕᐅᓯᒪᔪᑦ ᐱᓪᓗᒋᑦ, ᑲᑎᒪᔨᕋᓛᑦ ᑕᓚᕖᓴᒃᑯᑦ ᓴᖅᑭᔮᑲᐅᑎᒋᓪᓗᑎᒃ ᓈᓚᖕᓂᖃᖃᑦᑕᖅᓯᒪᔪᑦ 

ᐱᔾᔪᑎᒋᓪᓗᒋᑦ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ ᐊᑕᐅᓯᐅᓐᖏᑦᑐᑦ ᒪᓕᒐᓕᐅᕐᕕᖕᒧᑦ ᑲᒪᔨᓄᑦ ᑎᑎᕋᖅᑕᐅᖃᑦᑕᖅᓯᒪᔪᑦ, 

ᐃᓚᓕᐅᓪᓗᒋᑦ ᖃᐃᑕᐅᖃᑦᑕᖅᑐᑦ ᑲᓇᑕᒥ ᑕᒻᒪᖅᓯᒪᔪᖅᓯᐅᖅᑎᕐᔪᐊᕐᒧᑦ.  ᐱᐅᓯᕗᑦ ᒪᓕᑐᐃᓐᓇᖅᖢᒋᑦ, ᒐᕙᒪᒃᑯᑦ 

ᐊᑐᓕᖁᔭᓕᐊᕕᓂᕐᓄᑦ ᑕᒻᒪᖅᓯᒪᔪᖅᓯᐅᖅᑎᒧᑦ ᑭᒡᒍᑎᖏᑦ ᐃᓕᖃᓯᐅᔾᔭᐅᖃᑦᑕᖅᓯᒪᔪᑦ ᐅᓂᒃᑳᓕᐊᓄᑦ.  ᑕᐃᒪᓐᓇ 

ᐱᐅᓯᖃᖅᑎᓪᓗᑕ ᑲᑎᒪᔨᕋᓛᑦ ᓵᑕᒃᓴᐅᑎᑦᑎᖃᑦᑕᖅᐳᑦ ᒐᕙᒪᒃᑯᓐᓂᓐᖔᖅᑐᑦ ᑲᑎᒪᔨᕋᓛᑦ ᓵᖓᓐᓅᖅᑐᑦ ᑕᓚᕖᓴᒃᑯᑦ 

ᓈᓚᖕᓂᖃᖅᑎᓪᓗᒋᑦ ᐱᔾᔪᑎᒋᓪᓗᒋᑦ ᐃᒻᒥᒃᑰᖅᑐᑦ ᑲᒪᔩᑦ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᓕᐊᕕᓂᖏᑦ. 

 

ᑐᓴᐅᒪᔾᔪᑎᓕᕆᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᑎᑎᕋᕐᕕᐊ ᐃᑭᐊᖅᑭᕕᒃᑰᖅᑐᒃᓴᓂᒃ ᐋᖅᑭᒃᓱᐃᔨᐅᖃᑦᑕᖅᑐᑦ 

ᐱᕐᔪᐊᓂᒃ ᐊᔾᔨᒌᓐᖏᕈᓘᔭᖅᑐᓂᒃ ᑐᓴᐅᒪᔾᔪᑎᓂᒃ ᐃᓗᓕᖃᐅᖅᖢᑎᒃ.  ᐃᑭᐊᖅᑭᕕᒃᑰᖅᑎᑕᑦ ᐃᓚᖃᖅᐳᑦ 

“ᐃᓱᒪᓕᐅᕈᑎᕕᓃᑦ,” ᑖᓐᓇ ᐃᓗᓕᖃᐅᖅᖢᓂ ᕿᒥᕐᕈᔭᕕᓂᕐᓄᑦ ᐅᓂᒃᑳᓕᐊᕕᓂᕐᓂᒃ ᑐᕌᖓᔪᓂᒃ ᒐᕙᒪᒃᑯᑦ 

ᑎᒥᓐᖑᖅᑎᓯᒪᔭᖏᓐᓄᑦ ᐊᒻᒪ ᐅᓂᒃᑳᕐᒧᑦ ᑭᐅᔾᔪᑎᕕᓂᖏᓐᓂᒃ.  ᑲᑎᒪᔨᕋᓛᑦ ᐅᔾᔨᕆᓚᐅᖅᑐᑦ ᑖᒃᑯᐊ 

ᐋᖅᑭᒃᓱᖅᓯᒪᓂᖏᑦ ᐊᑐᕐᓗᒋᑦ ᐱᔭᕐᓂᖅᑑᒃᑲᓐᓂᕆᐊᓖᑦ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᑦ ᑭᒃᑰᖕᒪᖔᖏᑦ 

ᖃᐅᔨᑲᐅᑎᒋᓐᓇᕐᓂᐊᕐᒪᑦ. 

ᑲᑎᒪᔨᕋᓛᑦ ᐊᑐᓕᖁᔭᖓᑦ ᓈᓴᐅᑎᓕᒃ 1: 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᐅᑉ ᑎᑎᕋᕐᕕᐊᑕ 

ᐊᕐᕌᒍᑕᒫᖅᓯᐅᑏᑦ ᐅᓂᒃᑳᓕᐊᕕᓂᖏᑦ ᒪᓕᒐᓕᐅᕐᕕᖕᒧᐊᖅᑕᐅᖃᑦᑕᕐᓂᐊᖅᐳᑦ, ᐋᖅᑭᒃᓱᖅᑕᐅᓯᒪᔪᑦ ᑐᓐᓂᖅᑯᑕᐅᔪᓪᓗ 

ᐊᑐᕐᓗᒋᑦ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᔭᕆᐊᖃᕐᓂᖏᓐᓄᑦ ᐱᖁᔭᕐᔪᐊᑉ ᐃᓗᐊᓃᖅᑐᖅ 

ᓈᓴᐅᑎᓕᒃ 68 ᐃᓚᖃᕐᓗᑎᒃ ᓄᓇᕗᑦ ᒐᕙᒪᒃᑯᑦ ᑭᐅᔾᔪᑎᖏᑦ ᐊᑐᓕᖁᔭᕐᓄ ᓴᓇᔭᐅᓚᐅᖅᑐᓄᑦ 

ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒧᑦ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᑖᓐᓇ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ 

ᑎᑎᕋᕐᕕᐊᑕ ᑎᑎᕋᖅᖅᑕᖏᓐᓃᑦᑐᖅ “ᐃᓱᒪᓕᐅᕈᑎᕕᓂᕐᓄᑦ” ᑐᕌᖓᔪᖅ ᐋᖅᑭᒋᐊᖅᑕᐅᖁᓪᓗᒍ 

ᑐᑭᓯᓇᖅᓯᒃᑲᓐᓂᕐᓂᐊᕐᒪᑦ ᒐᕙᒪᒃᑯᑦ ᑎᒥᓐᖑᖅᑎᓯᒪᔭᖏᑦ ᓇᓕᐊᑦ ᐃᓚᐅᓚᐅᕐᒪᖔᖏᑦ. 

ᐱᔾᔪᑖ:  ᓄᓇᓕᖕᓄᑦ ᐳᓚᕋᕐᓂᖅ 

 

“ᐃᖅᑲᓇᐃᔭᖅᑎᑭᒃᓴᕐᓂᖅ” ᐊᑯᓂᕈᓗᒃ ᐅᖃᐅᓯᕆᔭᐅᓚᐅᖅᑐᖅ ᑲᑎᒪᔨᕋᓛᑦ ᑕᓚᕖᓴᒃᑯᑦ ᐃᕐᖐᓐᓇᖅ ᑕᑯᒃᓴᐅᓪᓗᑎᒃ 

ᓈᓚᖕᓂᖃᖅᑎᓪᓗᒋᑦ ᓯᑎᐱᕆ 26-27, 2022−ᒥ. 

 

ᑲᑎᒪᔨᕋᓛᑦ ᐃᓱᒪᖃᖅᑐᑦ ᑖᔅᓱᒪ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᐃᖅᑲᓇᐃᔮᖓ, 

ᐱᓗᐊᕐᓗᒍ ᑐᓴᐅᒪᔾᔪᑎᓂᒃ ᐊᑐᐃᓐᓇᖃᕐᓂᕐᒧᑦ ᐃᒻᒥᒨᖓᔪᓪᓗ ᓴᐳᒻᒥᐅᓯᖅᑕᐅᓯᒪᓂᖏᓐᓄᑦ ᐱᖁᔭᕐᔪᐊᖅ 

ᐊᑐᓕᖅᑎᑕᐅᔪᒪᑎᓪᓗᒍ ᕼᐋᒻᓚᒃᑯᓐᓄᑦ, ᓄᓇᓕᖕᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓄᑦ ᐊᒻᒪ ᐊᓯᖏᓐᓄᑦ 

ᑎᒥᐅᔪᓄᑦ, ᐅᔾᔨᕐᓇᖅᓯᒃᑲᓐᓂᕐᓂᐊᕋᓱᒋᔭᕗᑦ ᐊᐅᓚᓂᖏᑦ ᖃᓄᐃᓕᖓᓪᓚᕆᖕᒪᖔᖏᓐᓂᒃ. 

 

ᑲᑎᒪᔨᕋᓛᑦ ᖃᐅᔨᒪᖕᒥᔪᑦ ᓄᕙᒡᔪᐊᕐᓇᖅ ᐱᔾᔪᑎᒋᓪᓗᒍ 2020-2021 ᐊᒻᒪ 2021-2022 ᐊᕐᕌᒍᖏᓐᓂ 

ᐃᖏᕐᕋᔭᒍᓐᓇᓚᐅᓐᖏᓐᓂᑦᑎᓐᓂᒃ, ᑖᓐᓇᓗ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᖓᑦ 

ᓄᓇᓕᖕᓄᐊᖃᑦᑕᕈᓐᓇᖅᓯᓚᐅᓐᖏᓐᓂᖓᓂᒃ.  

 

 

ᑲᑎᒪᔨᕋᓛᑦ ᐊᑐᓕᖁᔭᖓᑦ ᓈᓴᐅᑎᓕᒃ 2: 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᑎᑎᕋᕐᕕᐊ, 

ᐃᑲᔪᖅᑕᐅᓗᓂ ᓄᓇᕗᑦ ᒐᕙᒪᒃᑯᖏᓐᓄᑦ ᐊᒻᒪ ᓄᓇᕗᒻᒥ ᓄᓇᓖᑦ ᑲᑐᔾᔨᖃᑎᒌᖏᓐᓄᑦ, ᐊᑕᐅᓯᐊᕐᓗᓂᓘᓐᓃᑦ 

ᒥᑭᓐᓂᖅᓴᒧᑦ ᓄᓇᕗᒻᒥ ᓄᓇᓕᖕᒧᑦ ᐃᖃᓗᐃᑦ ᓯᓚᑖᓃᑦᑐᒧᑦ ᐳᓛᕆᐊᕐᓗᓂ, 2022-2023 ᐊᕐᕌᒍᐊ 

ᐃᓱᓕᓚᐅᓐᖏᓐᓂᖓᓂᒃ, ᐊᒻᒪ ᑕᒪᓐᓇ ᐳᓛᕆᐊᕐᓂᐅᓚᐅᖅᑐᖅ ᐅᓂᒃᑲᐅᓯᕆᔭᐅᖃᑕᐅᓗᓂ ᑎᑎᕋᕐᕕᐅᑉ 2022-2023 

ᐊᕐᕌᒍᑕᒫᖅᓯᐅᑏᑦ ᐅᓂᒃᑳᓕᐊᓄᑦ ᒪᓕᒐᓕᐅᕐᕕᖕᒧᑦ. 

ᐱᔾᔪᑖ:  ᑐᓴᐅᒪᔾᔪᑎᓂᒃ ᐊᒥᖅᑳᕐᓂᐊᕐᓂᕐᒧᑦ ᐊᖏᕈᑏᑦ 

 

ᑲᑎᒪᔨᕋᓛᑦ ᓵᖓᓐᓃᖢᓂ ᓯᑎᐱᕆ 26, 2022−ᒥ, ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ 

ᐃᒪᐃᓕᓚᐅᖅᓯᒪᔪᖅ: 

 

“ᐊᕐᕌᓂ ᖃᕆᓴᐅᔭᐃᑦ ᖁᐱᕐᕆᔭᐅᓚᐅᖅᓯᒪᔪᑦ.  ᐅᖃᐅᓯᕆᓐᖏᑕᒃᑲ ᓄᓇᕗᑦ ᒐᕙᒪᒃᑯᑦ ᖃᕆᓴᐅᔭᖁᑎᖏᑦᑕ 

ᖁᐱᕐᕆᔭᐅᓚᐅᕐᓂᖏᑦ, ᑕᒪᓐᓇᓕ ᖃᐅᔨᒪᑦᑎᐊᕋᔅᓯᐅᒃ.  ᑲᒻᐸᓂᐅᔪᖅ ᐊᓐᑎᐅᕆᔪᒥ ᓄᓇᕗᑦ ᒐᕙᒪᒃᑯᓐᓄᑦ 

ᑳᓐᑐᕌᒃᑕᐅᓯᒪᔪᑦ ᖁᐱᕐᕆᔭᐅᓚᐅᖅᓯᒪᔪᑦ, ᑖᒃᑯᐊ ᐃᓕᓴᖅᑎᓕᒫᓄᑦ ᑐᕌᖓᔪᓂᒃ ᖃᕆᓴᐅᔭᒃᑰᖅᑎᑕᐅᓯᒪᔪᓂᒃ 

ᐸᐸᑦᑎᔨᐅᔪᑦ.  ᑕᒪᓐᓇ ᐅᖃᒃᑲᓐᓂᕐᓂᐊᕋᒃᑯᑦ ᑐᑭᓯᓂᐊᕋᔅᓯ ᖃᓄᖅ ᑕᒪᓐᓇ ᐊᒃᑐᐃᓂᖃᕐᒪᖔᖓ.  

ᐃᓕᓐᓂᐊᖅᑐᓕᕆᔨᒃᑯᑦ ᑲᑉᐸᓂᐅᔪᒥᒃ ᐊᓐᑎᐅᕆᔪᒦᑦᑐᒥᒃ ᑳᓐᑐᕌᒃᓯᓯᒪᔪᑦ.  ᐊᑎᖃᖅᖢᑎᒃ “ᐃᓕᓴᖅᑎᓅᖓᔪᑦ 

ᑐᓴᐅᒪᔾᔪᑏᑦ.”  ᑕᐃᔅᓱᒪᓂ, ᓄᓇᕗᑦ ᒐᕙᒪᒃᑯᑦ ᖁᐱᕐᕆᔭᐅᓚᐅᓐᖏᑦᑐᑦ, ᑕᐃᓐᓇᖔᖅ ᑲᑉᐸᓂᐅᔪᖅ 

ᐊᓐᑎᐅᕆᔪᒥ ᖁᐱᕐᕆᔭᐅᓚᐅᖅᑐᖅ ᐊᓐᑎᐅᕆᔪᒦᑦᑐᖅ, ᑖᒃᑯᐊᓗ ᓄᓇᕗᒻᒥᐅᑕᐃᑦ ᓱᕈᓯᓕᒫᑦ 

ᒥᒃᓵᓅᖓᔪᓕᒫᓂᒃ ᑐᓴᐅᒪᔾᔪᑎᖏᓐᓂᒃ ᐸᐸᑦᑎᓪᓗᑎᒃ. 

 

ᑕᒪᓐᓇᓕ ᐊᑲᐅᓐᖏᓕᐅᕈᑎᒋᔭᕋ ᑖᓐᓇ ᑲᑉᐸᓂᐅᔪᖅ ᐊᓐᑎᐅᕆᔪᒦᒻᒪᑦ.  ᓄᓇᕗᑦ ᓯᓚᑖᓃᑦᑐᓂᒃ 

ᐱᔪᓐᓇᕐᓂᖃᕐᕕᖃᓐᖏᑦᑐᖓ.  ᐱᔪᓐᓇᕐᓂᖃᓐᖏᓐᓇᒪ ᑲᓇᑕᐅᑉ ᒐᕙᒪᒃᑯᖏᑦ ᑲᓐᖑᓇᖅᑐᓕᕆᓂᕐᒧᑦ 

ᑲᒥᓴᓇᖓᑦ ᐅᖃᖃᑎᒋᓚᐅᖅᓯᒪᔭᕋ, ᑖᓐᓇ ᓇᖕᒥᓂᕆᔭᐅᔪᓂᒃ ᑲᑉᐸᓂᐅᔪᓂᒃ ᐱᔪᓐᓇᕐᓂᖃᕐᕕᖃᕐᒪᑦ 

ᑲᓇᑕᓕᒫᒥ.  ᑐᓴᐅᒪᔾᔪᑎᓂᒃ ᐊᒥᖅᑳᕐᓂᐊᕐᓂᕐᒧᑦ ᐊᖏᕈᓯᐅᖃᑎᒋᓚᐅᖅᑕᕋ ᑲᓇᑕᐅᑉ ᒐᕙᒪᒃᑯᑦᑕ 

ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇ ᐊᒻᒪ ᑖᒃᑯᐊ ᖃᐅᔨᓴᐃᓕᖅᖢᑎᒃ.  ᑎᑎᕋᕐᕕᒑᓚᐅᔭᖅᐸᒃᖢᖓ 

ᐅᕙᖓᑐᐊᖑᒐᓗᐊᖅᖢᖓ.  ᑖᓐᓇᓕ ᑲᓇᑕᐅᑉ ᒐᕙᒪᒃᑯᖏᑦᑕ ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᖓᑦ 150−ᓂᒃ 

ᐃᖅᑲᓇᐃᔭᖅᑎᓕᒃ.  ᐊᖏᔪᐊᓗᖕᒥᒃ ᑎᑎᕋᕐᕕᖃᖅᑐᑦ ᐱᑐᐃᓐᓇᐅᓐᖏᑦᑐᓕᕆᕈᓘᔭᖅᑐᓂᒃ.  ᑕᒪᑐᒥᖓ 

ᖃᐅᔨᓴᓕᕋᒥ, ᖁᕕᐊᓱᓚᐅᖅᑐᖓ ᑕᒪᓐᓇ ᑲᒪᒋᔭᐅᑦᑎᐊᖅᑐᒻᒪᕆᐊᓘᓚᐅᕐᒪᑦ.  ᑕᐃᒪᐃᓐᓂᖓᓄᑦ ᐅᓪᓗᒥ 

ᐅᖃᕈᓐᓇᖅᑐᖓ ᓄᓇᕗᒻᒥᐅᑦ ᐃᓕᓴᖅᑎᖏᓐᓅᖓᔪᑦ ᑐᓴᐅᒪᔾᔪᑏᑦ ᑎᒡᓕᒃᑕᐅᔪᖃᓚᐅᓐᖏᑦᑐᑦ.  

ᑎᒡᓕᒃᑕᐅᔪᓐᓇᓚᐅᖅᑑᒐᓗᐊᑦ, ᑕᐃᒪᐃᓐᓂᖓᓄᓪᓗ ᑕᒪᓐᓇ ᑐᓴᕈᒥᓇᒻᒪᕆᒃᖢᓂ.” 

 

ᑲᑎᒪᔨᕋᓛᑦ ᖁᕕᐊᓲᑎᖃᖅᐳᑦ ᑖᓐᓇ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᑕᒪᑐᒥᖓ 

ᑲᒪᒋᔭᖃᑦᑎᐊᓚᐅᕐᒪᑦ. 

 

 

ᑲᑎᒪᔨᕋᓛᑦ ᐊᑐᓕᖁᔭᖓᑦ ᓈᓴᐅᑎᓕᒃ 3: 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᑎᑎᕋᕐᕕᐊ ᑭᐅᓕᕈᑎᒃ 

ᐅᑯᓄᖓ ᐅᓂᒃᑳᓄᑦ, ᑐᓂᓯᖃᑕᐅᓂᐊᖅᐳᖅ ᐊᒥᖅᑳᕐᓂᕐᒧᑦ ᐊᖏᕈᑎᓕᐊᕆᓯᒪᔭᖏᓐᓂᒃ ᐊᓯᖏᓐᓂᑦ ᑲᓇᑕᐅᑉ, 

ᐊᕕᒃᑐᖅᓯᒪᔪᑦ ᐊᒻᒪ ᐅᑭᐅᖅᑕᖅᑐᒥ ᑐᓴᐅᒪᔾᔪᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᖃᑎᖏᑦ ᔭᓄᐊᕆ 11, 

2021−ᒥᑦ ᓯᑎᐱᕆ 30, 2022−ᒧᑦ ᑎᑭᓪᓗᒍ. 

 

 

 


